
MIRËNJOHJE 
 
Qeveria e Kosovës, përmes përgatitjes, zhvillimit dhe miratimit të “Strategjisë 
Kombëtare të Republikës së Kosovës për Mbrojtje nga Dhuna në Familje” dhe Planit të 
Veprimit 2016 – 2020, shpreh angazhimin serioz dhe përgjegjësinë për trajtimin me 
prioritet të fenomenit të dhunës në familje. Fokusi do të jetë në:  

 aktivitete informuese dhe ndërgjegjësuese që synojnë parandalimin e fenomenit 
të dhunës në familje;  

 koordinimin dhe bashkërendimin e veprimeve të të gjithë akterëve për mbrojtjen, 
trajtimin, rehabilitimin dhe ri-integrimin e viktimave nga dhuna në familje;  

 ndëshkimin dhe vënien e kryesve të dhunës në familje përpara  përgjegjësisë;  

 harmonizimin e legjislacionit kombëtar me atë ndërkombëtar si dhe rishikimin e 
standardeve të shërbimeve për viktimat e dhunës në familje;  

 ndryshimin e mentalitetit dhe kulturës paragjykuese e fajësuese për viktimat e 
dhunës në familje;  

 ofrimin e shërbimeve të specializuara e me standarde bashkëkohore, të cilat të 
jenë të shtrira në vend e në të cilat të mund të kenë qasje të gjithë individët e 
dëmtuar nga dhuna në familje, pavarësisht karakteristikave të tyre të lidhura me 
moshën, gjininë, aftësitë apo nevojat e veçanta, identitetin gjinor, orientimin 
seksual, etj;  

 trajtimin e kryesve të dhunës në familje përmes programeve rehabilituese të 
obligueshme; si edhe shumë veprime të tjera të planifikuara më konkretisht në 
këtë strategji,  

Këto veprime padyshim e orientojnë Kosovën drejt një shoqërie e gjenerate të re që 
njëzëri mban qëndrim për tolerancë zero kundër dhunës në familje dhe synon të jetojë 
në barazi, paqe e harmoni.  
 
Strategjia Kombëtare për Mbrojtje nga Dhuna në Familje dhe Plani i Veprimit 2016-2020 
u hartuan duke u mbështetur dhe duke respektuar legjislacionin nacional në fuqi për 
mbrojtje nga dhuna në familje, si dhe në bazë të vlerësimit të Programit të mëparshëm 
Nacional kundër Dhunës në Familje (2011-2014).  
 
Megjithatë, veprimet e planifikuara për t’u zbatuar për pesë vjeçarin në vijim, tërheqin 
vëmendjen drejt rëndësisë së njohjes dhe aplikimit të standardeve ndërkombëtare të 
prezantuara nga një sërë konventash e direktivash, një pjesë e të cilave të aplikueshme 
tashmë edhe në Kosovë. Në mënyrë të veçantë, janë sugjeruar veprime që dërgojnë  
drejt harmonizimit të mëtejshëm të legjislacionit nacional me atë ndërkombëtar në 
përputhje me Konventën për Eliminimin e të Gjitha Formave të Diskriminimit ndaj Grave 
(Konventa e CEDAW) apo Konventën e Këshillit të Evropës për Parandalimin dhe 
Luftimin e Dhunës ndaj Grave dhe Dhunës në Familje (Konventa e Stambollit), etj.  
 
Në këtë mënyrë vënia e kryesve përpara përgjegjësisë përmes trajtimit të dhunës në 
familje si vepër penale; zgjerimi i gamës së shërbimeve të ofruara për viktimat e dhunës 
në familje dhe përmirësimi i efektivitetit të tyre në përputhje me standardet e kërkuara - 
por edhe në përgjigje të të gjitha formave të dhunës ndaj grave përveç dhunës që ato 
pësojnë në familje; sigurimi i mbrojtjes së menjëhershme dhe trajtimit afatgjatë të të 

gjithë antarëve në familje të dëmtuar nga dhuna e ushtruar; apo përgatitja e një 
gjenerate të re e mendjehapur, pa paragjykime e steriotipe gjinore, si edhe tërësisht 
kundër dhunës në familje janë disa nga iniciativat që kjo strategji propozon për t’u 
fokusuar, me vullnetin  e mirë që në vitet në vijim edhe Kosova të mund të hedhë hapat 
e duhur për të luftuar jo vetëm dhunën në familje, por edhe të gjitha format e tjera të 
dhunës ndaj grave.  
 
Po kështu, ndonëse veprimet e propozuara mbajnë në konsideratë gjithmonë nevojat e 
personave të dëmtuar nga dhuna në familje, në strategji nuk mungon edhe orientimi për 
të filluar ndërhyrjen për trajtimin e kryesve me programe të veçanta sikundër 
parashikohen edhe në Konventën e Stambollit. Kjo qasje, në asnjë mënyrë nuk 
nënkupton anashkalimin ndaj personave që kanë pësuar dhunë në familje dhe 
reduktimin e masave apo burimeve të domosdoshme për trajtimin e tyre, por na kujton 
rëndësinë që ka të punuarit paralelisht edhe me kryesit e dhunës - të cilët, pas 
përfundimit të ndëshkimit, sipas legjislacionit e në përputhje me kërkesën për 
penalizimin për veprën e kryer, duhet të orientohen drejt programeve rehabilituese.  
 
Mbledhja e të dhënave të përditësuara dhe mbarëkombëtare si edhe monitorimi i 
zbatimit të veprimeve të planifikuara në këtë Strategji e Planin Kombëtar të Veprimit, 
janë gjithashtu fusha shumë të rëndësishme në të cilat sugjerohet që të përqendrohen 
përpjekjet në këtë pesë vjeçar. Njëkohësisht, koordinimi mes të gjithë akterëve, si në 
nivel lokal ashtu edhe në nivel qendror është i domosdoshëm për të arritur progresin e 
dëshiruar si dhe për të patur rezultate të dukshme të punës së përbashkët për mbrojtje 
nga dhuna në familje. 
 
Gjithçka si më sipër, si edhe të gjitha veprimet e propozuara e të sqaruara në vijim, janë 
përgatitur përmes një pune të madhe e angazhimi mjaft serioz të të gjitha institucioneve 
të Qeverisë së Kosovës si edhe përfaqësuesve të organizatave të shoqërisë civile, 
medias dhe komunitetit të organizatave ndërkombëtare në Kosovë të cilët personalisht 
por edhe në cilësinë e Koordinatorit Nacional kundër Dhunës në Familje, dëshiroj t’i 
përgëzoj edhe një herë për punën e kryer gjatë gjithë proçesit të hartimit të kësaj 
Strategjie. 
 
Prandaj, duke besuar se kjo punë e nisur bashkarisht do të shoqërojë edhe zbatimin e 
Strategjisë dhe Planit të saj të Veprimit për periudhën 2016 – 2020, ftoj të gjithë akterët, 
partnerët e bashkëpunëtorët e interesuar t’u bashkohen veprimeve tona e të punojmë të 
gjithë së bashku, për t’i thënë NDAL dhunës në familje në Kosovë! 

SHKURTIME 
 
ABGJ   Agjencia për Barazi Gjinore 
AKSP   Akademia e Kosovës për Siguri Publike 
DKA   Drejtoria Komunale e Arsimit 
DPP   Departamenti i Punës dhe Punësimit, Ministria e Punës dhe Mirëqenies Sociale 
EULEX  Misioni i Bashkimit Evropian për Sundimin e Ligjit në Kosovë 
ICITAP  Programi Ndërkombëtar i Ndihmës së Trajnimit të Hetimit Kriminal 
IGJK   Instituti Gjyqësor i Kosovës 
IKAP   Instituti i Kosovës për Administratë Publike 
IOM   Organizata Ndërkombëtare për Migrim 
KB   Kombet e Bashkuara 
KPK   Kodi Penal i Kosovës 
LGBT   Lesbike Gei Biseksualë Transgjinorë 
MAP   Ministria e Administratës Publike 
MAPL  Ministria e Administrimit të Pushtetit Lokal 
MASHT  Ministria e Arsimit, Shkencës dhe Teknologjisë 
MD  Ministria e Drejtësisë 
MF  Ministria e Financave 
MKRS   Ministria e Kulturës, Rinisë dhe Sportit 
MPMS  Ministria e Punës dhe Mirëqenies Sociale 
MSH   Ministria e Shëndetësisë 
MV   Mbrojtësi i Viktimave 
MZHE   Ministria e Zhvillimit Ekonomik 
NJHDHF  Njësia për Hetimin e Dhunës në Familje 
OBSH   Organizata Botërore e Shëndetësisë 
OJQ   Organizatë Jo-Qeveritare 
OSBE   Organizata për Siguri dhe Bashkëpunim në Evropë 
OSHC   Organizatat e Shoqërisë Civile 
PNV   Plani Nacional i Veprimit 
PK   Policia e Kosovës 
PSV   Procedurat Standarde të Veprimit 
QAP   Qendra e Aftësimit Profesional 
QPS   Qendra për Punë Sociale 
QRP   Qendra Rajonale e Punësimit 
RrGGK  Rrjeti i Grupeve të Grave të Kosovës 
SHKK   Shërbimi Korrektues i Kosovës 
UMPE   Urdhri për Mbrojtje të Përkohshme Emergjente 
UNDP   Programi për Zhvillim i Kombeve të Bashkuara 
UNFPA Agjencioni i Kombeve të Bashkuara Fondi për Popullsi 
UNKT   Ekipi i Kosovës i Kombeve të Bashkuara 
UNMIK  Misioni i Administratës së Përkohshme të Kombeve të Bashkuara në Kosovë 
UN Women Agjencioni i Kombeve të Bashkuara pë Fuqizim të Grave dhe Barazi Gjinore 
ZBGJ   Zyrtari/ja për Barazi Gjinore 
ZMNV   Zyra për Mbrojtje dhe Ndihmë Viktimave 

PËRMBLEDHJE EKZEKUTIVE 
 
Strategjia Kombëtare e Kosovës për Mbrojtje nga Dhuna në Familje dhe Plani i saj i 
Veprimit 2016 – 2020, hartuar me kontributin e një grupi profesionistësh1, 
përfaqësuesish të institucioneve qendrore e lokale2, përfaqësuesish të organizatave të 
shoqërisë civile e organizatave ndërkombëtare që veprojnë në Kosovë, si dhe me 
mbështetjen e eksperteve të fushës3, është konceptuar si një udhërrëfyes drejt një 
shoqërie pa dhunë, ku të gjithë anëtarët e familjes të mund të jetojnë të qetë e të lumtur 
duke u ndier të mbrojtur në një ambient të sigurtë; ku gratë respektohen, mbrohen e 
mbështeten për të ecur përpara; ku fëmijët vajza e djem, rriten të lumtur mes parimeve 
të barazisë e mosdiskriminimit; ku të moshuarit në familje mbrohen e respektohen; ku 
individët me nevoja të veçanta ndjehen njëlloj pjesë e familjes dhe trajtohen me kujdes 
e prioritet; ku cilido anëtar në familje mirëpritet e gëzon mbrojtje e dinjitet pavarësisht 
orientimit seksual  - pra një shoqëri që ka për  bazë një familje të shëndoshë që mbron, 
respekton dhe trajton me përparësi nevojat e cilitdo anwtari të saj, pa asnjë dallim.  
 
Eksperienca dhe hapat e ndërmarrë ndër vite nga një sërë institucionesh e akterësh, së 
bashku me gjetjet nga hulumtimet e kryera vazhdimisht nga organizatat e shoqërisë 
civile, qëndrojnë në themel të katër shtyllave kryesore përbërëse të kësaj strategjie, si 
dhe të misionit e vizionit të saj, të cilat janë hartuar duke mbajtur në konsideratë jo 
vetëm legjislacionin nacional që përbën bazën e kësaj strategjie, por edhe disa 
dokumente të rëndësishme ndërkombëtare që synojnë zhvillim afatgjatë e integrim. 
 
Jetojmë në një shoqëri, ku pavarësisht ndryshimeve pozitive e progresit të arritur, 
sjelljet stereotipike dhe modelet që nxisin veprime të dhunshme nuk mungojnë në 
përditshmërinë tonë. Dhuna në familje dhe dhuna ndaj grave, herë të përceptuara si 
sjellje normale e herë si të patolerueshme, renditen në të vërtetë ndër shkaqet kryesore 
të dëmtimit të jetëve njerëzore dhe klasifikohen si shkelje të rënda të të drejtave të 
njeriut. Të diskutuara si problem mbarëbotëror, një sërë veprimesh për adresimin e tyre 
marrin përmasa kombëtare, rajonale e botërore. Për këtë arsye shtetet inkurajohen 
vazhdimisht të ndërmarrin masat e nevojshme për njohjen, trajtimin dhe menaxhimin 
me efektivitet të të gjitha rasteve që raportojnë incidente të dhunës në familje, duke 
ofruar siguri të menjëhershme, mbrojtje, shërbime të standardizuara e cilësore për 
shpëtimin, rehabilitimin dhe riintegrimin e të gjithë personave që pësojnë dhunë në 
familje, pavarësisht moshës, gjinisë, aftësive apo çdo tipari tjetër individual. Po ashtu, 
shtetet inkurajohen të marrin të gjitha masat e nevojshme edhe për trajtimin dhe 
rehabilitimin e kryesve të dhunës në familje, fillimisht duke i vendosur ata përpara 
përgjegjësisë për krimin e kryer. Dhuna në familje është krim dhe si i tillë duhet 
ndëshkuar, pasi pikërisht në familje, aty ku mendohet se secili anëtar i saj gjen sigurinë, 

                                                
1Shënim në lidhje me përdorimin e gjinisë së fjalëve, sipas regullave gramatikore të gjuhës shqipe: për të mos 
ngarkuar tekstin me përdorimin e të dy gjinive si në numrin njëjës dhe në numrin shumës, ju lutemi që gjatë leximit të 
kësaj strategjie dhe planit të veprimit, të mbani në konsideratë që emrat, edhe pse të shprehur vetëm në gjininë 
mashkullore i nënkuptojnë të dyja gjinitë. P.sh. profesionist(e) - profesionistë(e), viktimë(a), zyrtar(e) – zyrtarë(e); 
punëtor social – punëtore sociale, mjek(e)….etj 
2 Shiko përbërjen e Grupit Ndërministror, bashkëlidhur kësaj strategjie si shtojcë 1  
3 Ma. Monika Kocaqi (Doktorante), angazhuar si eksperte ndërkombëtare dhe Znj. Ariana Qosaj - Mustafa, 
angazhuar si eksperte kombëtare nga UN Women Kosovë 

paqen e qetësinë, pikërisht aty jo në pak raste ndodh të gjejë frikën, tmerrin, fyerjen, 
goditjen, madje edhe … vdekjen. Gratë klasifikohen si grupi më i prekur nga dhuna në 
familje. Statistikat botërore flasin për 35% të grave në mbarë botën që kanë përjetuar 
dhunë seksuale apo dhunë në familje në jetën e tyre gjatë vitit 2014, ndërsa në nivel 
global, deri në 38% të vrasjeve të grave janë kryer nga partnerët intimë apo familjarë4. 
Të rrezikuar janë gjithashtu edhe fëmijët vajza e djem, të moshuarit, personat me aftësi 
të kufizuara apo personat LGBT. Por pavarësisht shkallës së rrezikshmërisë, asnjë 
anëtar i familjes nuk mund të thuhet se “gëzon imunitet” nga dhuna që ushtrohet në 
marrëdhëniet familjare. Qoftë në rolin e viktimës apo si dëshmitar i dhunës, pasojat prej 
saj janë shpesh tepër të vështira  dhe pengojnë kthimin në normalitet. .  
 
Në Kosovë në nivel nacional, shifrat e prezantuara na tërheqin vëmendjen për praninë e 
fenomenit në përmasa të konsiderueshme. Sipas Raportit mbi Vlerësimin e Programit të 
Kosovës kundër Dhunës në Familje5, dhuna në familje vazhdon të jetë një nga 
format e përhapura të dhunës që prekin kryesisht gratë dhe fëmijët. Të dhënat nga 
Policia e Kosovës për rastet e raportuara, flasin për afërsisht 1000 viktima në vit që 
ndihmohen nga institucionet kosovare. Në më shumë se 80% të rasteve viktimat janë 
gra, të pasuara nga fëmijët dhe burrat e moshuar. Gjendja socio-ekonomike e grave, 
fëmijëve dhe të moshuarve i bën ata tradicionalisht të varur nga anëtarët tjerë të 
familjes, e për rrjedhojë edhe më të cënuar nga dhuna. 
 
Nën këtë sfond të përgjithshëm të situatës në lidhje me dhunën në familje në mbarë 
botën janë përgatitur dhe kanë hyrë në fuqi një sërë konventash e traktatesh 
ndërkombëtare, një pjesë e të cilave janë të aplikueshme edhe në Kosovë. Po kështu, 
edhe legjislacioni vendor përmban një sërë parashikimesh në mbrojtje nga dhuna në 
familje (duke filluar nga Ligji për Mbrojtje nga Dhuna në Familje), ndonëse evidentohet 
edhe nevoja për përmirësime të mëtejshme në këtë drejtim sidomos në lidhje me 
kriminalizimin e dhunës në familje.  
 
Hartuar mbi një analizë të detajuar të situatës, vizioni që udhëheq Strategjinë 
Kombëtare për Mbrojtje nga Dhuna në Familje 2016-2020 është: 
 
“Një shoqëri që u siguron të gjithë shtetasve të saj, të rritur e fëmijë, të jetojnë pa 
frikën apo kërcënimin e dhunës në familje, që mbron viktimat, vendos kryesit 
përpara përgjegjësisë dhe zvogëlon tolerancën e publikut ndaj veprimeve të 
dhunshme”.  
 
Ky vizion është zbërthyer në një mision drejt arritjes së të cilit synojnë të gjitha veprimet  
që janë pjesë  pjesë e Planit Kombëtar të Veprimit:  
 
Deri në vitin 2020, Qeveria e Kosovës së bashku me institucionet e akterët 
përgjegjës në nivel qendror e lokal do të: 

                                                
4OBSH, Vlerësimet globale dhe rajonale të dhunës kundër grave: prevalenca dhe efektet shëndetësore të dhunës 
nga partneri intim dhe dhuna seksuale nga jo-partneri, 2014.  
http://apps.who.int/iris/bitstream/10665/85239/1/9789241564625_eng.pdf 
5“Raport mbi Vlerësimin e Programit të Kosovës kundër Dhunës në Familje”, përgatitur nga Zyra e Koordinatorit 

Nacional kundër Dhunës në Familje me mbështetjen e UN Women Zyra Kosovë (autore: A. Qosaj-Mustafaj) 

 trajtojnë me prioritet të gjitha rastet e dhunës në familje; 

 sigurojnë qasje në shërbime cilësore të integruara; 

 garantojnë drejtësi e përgjegjësi  për personat e dëmtuar; 

 sigurojnë rehabilitim dhe riintegrim të viktimave/të mbijetuarave të dhunës 
në familje; 

 rritin vetëdijësimin e mbarë shoqërisë për t’i thënë NDAL dhunës në 
familje. 

 
Zbatimi i strategjisë kombëtare ka për qëllim të konsolidojë bashkëveprimin mes 
akterëve duke: (a) fuqizuar mekanizmat ekzistues dhe themeluar mekanizma të rinj për 
reagim të shpejtë për mbrojten dhe trajtimin e rasteve të dhunës në familje; (b) 
koordinuar veprimet dhe siguruar qëndrueshmëri financiare për të parandaluar, 
mbrojtur, trajtuar, rehabilituar dhe riintegruar viktimat të cilave duhet t’u ipet mundësia të 
jetojnë të barabartë dhe me dinjitet si të gjithë anëtarët e tjerë të familjes e shoqërisë; 
(c) marrë masat adekuate për ndëshkimin (vënien përpara përgjegjësisë) dhe 
rehabilitimin e vazhdueshëm të kryesve të dhunës, si dhe (d) organizuar aktivitete 
informuese dhe kampanja vetëdijësuese për angazhimin e mbarë shoqërisë kundër 
dhunës në familje.  
 
Objektivat strategjikë janë: 
 
 

1. Parandalimi dhe vetëdijësimi 
2. Mbrojtja dhe koordinimi 
3. Legjislacioni, hetimi dhe procedimi 
4. Rehabilitimi dhe riintegrimi 

 

 
Në kuadër të këtyre objektivave strategjikë synojmë t’i përmbushim këto qëllime deri në 
vitin 2020: 
 

1. Zvogëlimi i qëndrimeve paragjykuese dhe sjelljeve që mbështesin dhunën në 
familje, nëpërmjet informimit, edukimit, arsimimit si dhe vetëdijësimit të 
vazhdueshëm të profesionistëve, komuniteteve e mbarë shoqërisë. 

2. Sigurimi i mekanizmave gjithëpërfshirës dhe efikasë për reagim të shpejtë ndaj 
rasteve të dhunës në familje, si dhe bashkëpunimi ndërinstitucional i 
përgjegjshëm mes akterëve në nivel qendror e lokal, për mbrojtjen dhe 
menaxhimin e këtyre rasteve.  

3. Përmirësimi i infrastrukturës ligjore dhe ngritja e efikasitetit të trajtimit të rasteve 
të dhunës në familje me fokus në nevojat e viktimëssi dhe ndëshkimi adekuat i 
kryesit të dhunës. 

4. Qasja në shërbime të reja dhe ekzistuese, efikase dhe të qëndrueshme, për 
rehabilitimin dhe riintegrimin afatgjatë të viktimave dhe të kryesve të dhunës në 
familje në tërë teritorin e Kosovës.  

Këto qëllime janë zbërthyer më tej në objektiva specifike e veprime të veçanta, 
shoqëruar edhe me rezultatet kryesore të pritshme deri në përfundim të zbatimit të 
kësaj Strategjie (detajet paraqiten në kapitullin 2). Është i rëndësishëm të theksohet 
fakti se për këtë strategji kombëtare dhe plan të veprimit, janë përcaktuar edhe tregues 
të matshëm jo vetëm në nivel të zbatimit të aktiviteteve, por edhe në nivel të arritjes së 
objektivave e qëllimeve të saj, si dhe është parashikuar një hap i veçantë për ngritjen e 
sistemit monitorues e vlerësues –sistem ky që synohet të jetë i thjeshtë, i qartë por dhe i 
konsoliduar, me qëllim që të masë realisht nivelin e zbatimit. Kuptohet që edhe 
përcaktimi i vlerës monetare që nevojitet për zbatimin e veprimeve të parashikuara 
(kostimi) është një kapitull i rëndësishëm i kësaj strategjie. 
 
Ndjekja dhe zbatimi me sukses i veprimeve të planifikuara dhe përmbushja e 
objektivave e qëllimeve të Strategjisë Kombëtare për Mbrojtje nga Dhuna në Familje 
2016 -2020 padyshim do të sjellë: 

 trajtimin dhe menaxhimin e rasteve me prioritet dhe efektivitet nga punonjës më 
të aftësuar, institucione më të përgjegjshme si dhe shërbime më cilësore të 
standardizuara e të shtrira në vend që kujdesen në çdo hap për nevojat e 
viktimës së dhunës në familje; 

 funksionalizimin dhe shtrirjen e mekanizmave koordinues të përbërë nga akterë 
të ndërgjegjësuar për rëndësinë e koordinimit dhe burimeve të nevjoshme që 
duhen dedikuar për këtë qëllim; 

 vendosjen e kryesve përpara përgjegjësisë përmes masave të parapara në 
legjislacionin e përmirësuar duke i ndjekur ata penalisht por dhe duke iu ofruar 
më pas trajtimin e duhur për rehabilitim përmes programeve të obligueshme; 

 planifikimin e rregullt të vijave buxhetore në mbështetje të veprimeve për mbrojtje 
nga dhuna në familjenë nivel qendror e lokal 

 vetëdijësimin e shoqërisë për të sfiduar sjelljet e dhunshme duke besuar dhe 
mbrojtur qëndrimin se dhuna në familje kundrejt cilitdo anëtari të saj është e 
patolerueshme. 

 
Në kapitujt në vijim paraqitet i gjithë informacioni i nevojshëm për metodologjinë, sfondin 
mbi të cilin është shkruar kjo strategji, gjetjet nga hulumtime të ndryshme apo analiza 
SWOT e kryer nga grupi punues, sfidat me të cilat duhet të përballen institucionet dhe 
akterët në pesë vitet në vijim dhe mënyrat e adresimit të tyre, si edhe hapat që duhet të 
ndiqen për monitorimin dhe vlerësimin e zbatimit të Strategjisë.  
 
Plani Kombëtar i Veprimit me aktivitetet, afatet kohore, institucionet përgjegjëse e 
mbështetëse, treguesit e monitorimit dhe kostot buxhetore është gjithashtu pjesë e këtij 
dokumenti. 

gjatë zbatimit të atij Programi. Ngritja e shërbimeve dhe mekanizmave që kanë 
munguar , përmirësimi i kapaciteteve të profesionistëve për menaxhimin e rasteve me 
prioritet në mënyrën e duhur dhe me përgjegjësi, vendosja e kryesit përpara 
përgjegjësisë përmes ashpërsimit të ndëshkimit dhe ndjekjes penale si dhe vetëdijësimi 
i shoqërisë për reduktimin e tolerancës ndaj dhunës në familje përbëjnë drejtimet 
kryesore të kësaj strategjie. 

METODOLOGJIA 
 
Strategjia Kombëtare për Mbrojtje nga Dhuna në Familje në Kosovë dhe Plani i saj i 
Veprimit 2016-2020, u hartuan përmes një metodologjie gjithëpërfshirëse dhe në 
përputhje me kërkesat e Udhëzimit Administrativ9 Nr. 02/2012 të Qeverisë së Kosovës.  
 
Grupi  Punues Ndërministror  i përbërë nga përfaqësues të institucioneve qëndrore të 
Kosovës10, i ngritur për këtë qëllim me iniciativë të Koordinatorit Nacional kundër 
Dhunës në Familje bashkëpunoi intensivisht me përfaqësues të institucioneve lokale, 
organizatave të shoqërisë civile, organizatave ndërkombëtare që veprojnë në Kosovë11 
si edhe me dy ekspertet12 që lehtësuan procesin e hartimit të këtij dokumenti strategjik. 
E gjithë puna u udhëhoq nga Zyra e Koordinatorit Nacional kundër Dhunës në Familje13 
dhe u mbështet  nga organizatat e Kombeve të Bashkuara dhe organizata të tjera 
ndërkombëtare që veprojnë në Kosovë, më konkretisht: UN Women Zyra në Kosovë, 
Programi i Kombeve të Bashkuara për Zhvillim (UNDP) në Kosovë, si dhe Misioni i 
OSBE-së në Kosovë.  
 
Metodologjia e përzgjedhur gërshetoi më së miri njohuritë nga studimet e kryera dhe 
rezultatet nga kërkimet apo puna në terren me diskutimet në grupe punuese, përmes 
organizimit të punëtorive konsultative. Gjatë hartimit të Strategjisë u mbajtën në 
konsideratë jo vetëm përfundimet nga studimet e ndryshme të kryera së fundmi në 
Kosovë nga akterë lokalë e ndërkombëtarë në lidhje me fenomenin e dhunës në familje 
dhe legjislacionin e shërbimet në fuqi, por edhe konkluzionet e nxjerra nga vlerësimi i 
zbatimit të Programit Nacional të mëparshëm të Kosovës kundër Dhunës në Familje 
(2010-2014) si dhe dokumente të tjerë ndërkombëtarë. Për përfundimin e pjesës 
narrative dhe matricës së planit të veprimit u organizuan pesë punëtori konsultative, 
katër për hartimin e dokumentit14dhe një për validimin15 dhe përmirësimin e tij. Draft 

                                                
9Udhëzimi Administrativ i Qeverisë së Kososvës Nr. 02/2012 “Për procedurat, kriteret dhe metodologjinë e përgatitjes 
dhe miratimit të dokumentave strategjike dhe planeve për zbatimin e tyre” 
10Lista e plotë e antarëve të Grupit Ndërministror dhe institucioneve që përfaqësojnë paraqitet bashkëlidhur kësaj 
strategjie si shtojca nr. 1 
11Lista e plotë e institucioneve pjesëmarrëse apo që janë konsultuar në faza të ndryshme të procesit, paraqitet 
bashkëlidhur kësaj strategjie si shtojca nr. 2 
12UN Women Zyra e Kosovës ka kontraktuar dy eksperte: znj. Ariana Qosaj-Mustafa, eksperte kombëtare e 
specializuar për çështjet ligjore dhe Ma. Monika Kocaqi (doktorante), eksperte ndërkombetare, e specializuar për 
çështjet e dhunës me bazë gjinore dhe dhunës në familje. 
13Nën patronatin e  z. Lirak Çelaj, Koordinator Nacional kundër Dhunës në Familje dhe Zëvendësministër i  Ministrisë 
së Drejtësisë. 
14Tre punëtori u zhvilluan me antarët e Grupit Ndërministror të Punës si dhe përfaqësues nga organizatat 
ndërkombëtare dhe OSHC-të që veprojnë në Kosovë, respektivisht në datat 16-17 nëntor 2015, 19-20 nëntor 2015 

KAPITULLI 1 
 

SFONDI, ANALIZA E SITUATËS DHE SFIDAT 
 
Dhuna në familje klasifikohet si shkelje e rëndë e të drejtave të njeriut për adresimin e të 
cilës ndërmerren përpjekje të vazhdueshme edhe në nivel ndërkombëtar. E përhapur në 
mbarë botën, në trajta dhe përmasa nga më të ndryshmet dhe e ushqyer nga zakone e 
tradita patriarkale të dominimit dhe kontrollit shpesh ajo përbën edhe shkakun kryesor 
të dëmtimeve deri edhe humbjeve të jetëve njerëzore. Për këtë arsye shtetet 
inkurajohen vazhdimisht të marrin masat e nevojshme për njohjen, trajtimin dhe 
menaxhimin me efektivitet të të gjitha rasteve që raportojnë incidente të dhunës në 
familje, duke ofruar siguri të menjëhershme, mbrojtje, shërbime të standardizuara e 
cilësore për shpëtimin, rehabilitimin dhe riintegrimin e të gjithë personave që pësojnë 
dhunë në familje, pavarësisht moshës, gjinisë, aftësive apo çdo tipari tjetër individual.  
 
Dhuna ndaj grave është identifikuar ndërkombëtarisht si një nga format më të 
përhapura të dhunës. Organizata Botërore e Shëndetësisë (OBSH), vlerësoi në vitin 
2014 se 35% e grave në mbarë botën kanë përjetuar dhunë seksuale apo dhunë në 
familje në jetën e tyre. Statistikat tregojnë se në nivel global, deri në 38% të vrasjeve të 
grave janë kryer nga partnerët intimë apo familjarë18. Duke qenë se në bazë të 
statistikave, gratë dhe vajzat renditen ndër grupet më të cënuara të individëve që 
pësojnë dhunë në familje, rekomandohet marrja e masave të veçanta dhe fuqizimi i 
legjislacionit për të ofruar mbrojtjen dhe trajtimin e duhur për këtë grup të synuar. 
Gjithashtu, shtetet inkurajohen të ndërmarrin një sërë iniciativash edukuese e 
vetëdijësuese me qëllim që të ndryshojnë mentalitetin patriarkal dhe sjelljet steriotipike 
që ushqejnë veprimet e dhunshme si dhe të krijojnë një të kuptuar të përbashkët të 
trajtimit të këtij fenomeni “përtej dyerve të mbyllura” dhe “me tolerancë zero”.  
 
Nën këtë sfond të përgjithshëm të situatës në lidhje me dhunën në familje në mbarë 
botën janë përgatitur dhe kanë hyrë në fuqi një sërë konventash e traktatesh 
ndërkombëtare, një pjesë e të cilave janë të aplikueshme edhe në Kosovë. Detajet në 
lidhje me këto instrumente ndërkombëtare dhe parashikimet e tyre për veprimet që 
duhet të ndërmarrë shteti kundër dhunës në familje janë analizuar qartësisht në 
“Raportin mbi Vlerësimin e Programit të Kosovës kundër Dhunës në Familje 2011 – 
2014” si dhe në studimin më të fundit të Rrjetit të Grupeve të Grave të Kosovës “Mjaft 
më me arsyetime!”. Duke qenë se një nga qëllimet kryesore të këtyre dokumentave të 
përgatitur gjatë vitit 2015 ishte pikërisht prezantimi i detajuar i analizës së situatës dhe 
dhënia e një informacioni të përditësuar për të mbështetur hartimin e kësaj strategjie, 
është paraparë me vend që informacioni në këtë kapitull të mos jepet shumë i zgjeruar 
dhe për çdo detaj të bëhen referencat në dy dokumentet e sipërpërmendur apo edhe në 
dokumente të tjerë mbështetës.  

                                                
18OBSH, Vlerësimet globale dhe rajonale të dhunës kundër grave: prevalenca dhe efektet shëndetësore të dhunës 
nga partneri intim dhe dhuna seksuale nga jo-partneri, 2014.  
http://apps.who.int/iris/bitstream/10665/85239/1/9789241564625_eng.pdf 

Megjithatë, në vijim jepet një përmbledhje shumë e shkurtër e analizës së situatës 
ligjore, përmasave të fenomenit dhe perceptimit të shoqërisë kundrejt tij duke renditur 
edhe sfidat kryesore që Qeveria e Kosovës dhe akterët përgjegjës do të përpiqen të 
adresojnë në pesë vjeçarin në vijim përmes realizimit të objektivave dhe veprimeve të 
parapara si pjesë e kësaj strategjie kombëtare e planit të saj të veprimit. 
 

1.1. KUADRI LIGJOR NDËRKOMBËTAR 
 
Kosova ka miratuar disa detyrime ndërkombëtare duke inkorporuar standardet 
ndërkombëtare për të drejtat e njeriut,si pjesë e së drejtës së saj të aplikueshme. Kjo 
nënkupton dhe heqjen dorë nga zbatueshmëria e ligjeve dhe akteve të tjera të 
institucioneve publike të saj në rastet kur ato bien ndesh me dispozitat ndërkombëtare 
për të drejtat e njeriut apo me fjalë të tjera, epërsinë e këtyre dispozitave 
ndërkombëtare mbi legjislacionin vendor. Kështu, Konventa për Eliminimin e të Gjitha 
Formave të Diskriminimit ndaj Gruas (CEDAW), Konventa Evropiane për të Drejtat 
e Njeriut (KEDNJ), si dhe Konventa Ndërkombëtare për të Drejtat Civile dhe 
Politike dhe protokolet e saj, janë të zbatueshme drejtpërdrejt në Kosovë. Ndërkohë siç 
theksohet edhe në Kushtetutën e Republikës së Kosovës (neni 53), të drejtat e njeriut 
dhe liritë themelore “interpretohen në harmoni me vendimet gjyqësore të Gjykatës 
Evropiane për të Drejtat e Njeriut”. Vendimet e dhëna nga kjo gjykatë për rastet e 
dhunës në familje mund të përdoren për përmirësimin e zbatimit të dispozitave ligjore 
në Kosovë por zbatimi praktik i këtyre klauzulave kushtetuese rrallë është përdorur në 
gjykatat e Kosovës19. 
 
Një tjetër instrument ligjor ndërkombëtar shumë i rëndësishëm për t’u konsideruar gjatë 
hapave që hidhen nga Qeveria e Kosovës kundër dhunës në familje, është edhe 
Konventa e Këshillit të Evropës për Parandalimin dhe Luftimin e Dhunës ndaj 
Grave e Vajzave dhe Dhunës në Familje (Konventa e Stambollit)20. Kjo Konventë 
cilësohet si instrumenti i parë ligjor detyrues në Evropë dhe traktati me ndikim më të 
gjerë ndërkombëtar që krijon një kuadër të plotë ligjor për të trajtuar këtë shkelje të 
rëndë të të drejtave të njeriut. Edhe pse ende jo palë në këtë konventë, Kosova 
përfshihet në territorin mbi të cilin konventa mund dhe duhet të aplikohet, ndaj dhe 
duhet marrë në konsideratë si një instrument ligjor tepër i rëndësishëm që duhet të 
orientojë veprimet që ndërmerren në lidhje me çështjet që janë objekti kësaj Konvente 
njëlloj si për të gjitha shtetet e tjera pavarësisht antarësimit ose jo të tyre në Bashkimin 
Evropian. Konventa përcakton dhe kërkon nga shtetet palë të kriminalizojnë ose të 
sanksionojnë format e ndryshme të dhunës ndaj grave: dhunën në familje (fizike, 
seksuale, psikologjike ose dhunë ekonomike), përndjekjen, martesën e detyruar, 
gjymtimin gjenital femëror, abortin e detyruar dhe sterilizimin e detyruar, dhunën 
seksuale duke përfshirë përdhunimin dhe ngacmimin seksual. Për më tepër, shtetet 
palë kanë mundësinë e zbatimit të Konventës edhe për të gjithë viktimat burra/djem të 

                                                
19Për më shume detaje referohu tek studimi i Rrjetit të Grupeve të Grave të Kosovës “Mjaft më me arsyetime”, 

përgatitur ne vitin 2015, financuar nga Agjensia Austriake për Zhvillim (autore: N.Farnsworth, A. Qosaj-Mustafaj, 
I.Banjska, A. Berisha, D.Morina) 
20Që ka hyrë në fuqi në Gusht 2014 

dhunës në familje. Konventa e Stambollit është një traktat i plotë dhe kompleksi 
përgatitur për të qenë një traktat për të drejtat e njeriut, një traktat për ligjin penal dhe 
një instrument për më shumë barazi gjinore. Nëpërmjet 81 neneve të saj, 65 prej të 
cilëve janë substanciale ajo paraqet dispozita tejet të hollësishme për masat që duhet të 
merren për parandalimin e dhunës ndaj grave dhe dhunës në familje, mbrojtjen e 
viktimave dhe ndëshkimin e kryesve. Ndërkohë që një vëmendje e veçantë u kushtohet 
shërbimeve, llojeve të tyre dhe standardeve që duhen aplikuar.  
 
Konventa gjithashtu thekson edhe rëndësinë e të punuarit në fushën e parandalimit, 
informimit e vetëdijësimit, koordinimit ndërinstitucional si edhe vënies në dispozicion 
nga ana e shtetit të burimeve financiare të përshtatshme për punën e kryer nga 
organizatat jo-qeveritare jo-fitimprurëse dhe shoqëria civile21, për zbatimin e masave 
për të parandaluar dhe luftuar dhunën ndaj grave (neni 8). Konventa thekson rëndësinë 
e aplikimit të një qasjeje të integruar e cila merr parasysh marrëdhënien midis 
viktimave, kryersve, fëmijëve, si dhe të mjedisit të tyre më të gjerë social; synon 
shmangien e ri-viktimizimit; fuqizimin dhe pavarësinë ekonomike të grave viktima të 
dhunës; adreson nevojat e veçanta të personave më të pambrojtur e më të rrezikuar, 
përfshirë fëmijët viktima, etj. Për më tepër ofrimi i shërbimeve nuk duhet të varet nga 
gadishmëria e viktimës për të ngritur padi apo për të dëshmuar kundër çdo kryesi të 
dhunës. Një parim kryesor i Konventës së Stambollit nënkupton se në rastin e 
shërbimeve mbështetëse mbrojtja duhet të ofrohet pa diskriminim mbi çfarëdo baze, 
duke përfshirë racën, gjuhën, përkatësinë në një minoritet kombëtar, pasurinë, 
orientimin seksual, identitetin gjinor, statusin e emigrantit, apo statusin e refugjatit. Në 
lidhje me këto të fundit, shërbimet mbështetëse të ndjeshme nga këndvështrimi gjinor 
duhet të jenë në dispozicion edhe për azilkërkuesit (neni 60 paragrafi 3). 

1.2. KUADRI LIGJOR NACIONAL 
 

 Ligji për Mbrojtje nga Dhuna në Familje. Legjislacioni i Kosovës e përkufizon 
dhunën në familje në bazë të Ligjit për Mbrojtje nga Dhuna në Familje, të 
miratuar në korrik të vitit 201022. Ky ligj i cili ka për qëllim në mes tjerash të 
parandalojë dhunën në familje,23 parasheh masën e trajtimit psiko-social si dhe 
kërkon që Ministria e Punës dhe e Mirëqenies Sociale (MPMS), Ministria e 
Shëndetësisë, Ministria e Drejtësisë, Ministria e Punëve të Brendshme, Ministria 
e Kulturës, Rinisë dhe Sportit dhe Ministria e Arsimit, Shkencës dhe Teknologjisë 
të bashkëpunojnë për nxjerrjen e akteve nënligjore për mënyrën e zbatimit të 
këtyre masave24. Ligji për Mbrojtje nga Dhuna në Familje, në thelb, e përkufizon 
dhunën në familje brenda një marrëdhënie familjare me qëllim të parandalimit 
dhe mbrojtjes së viktimave nga shfaqja ose rishfaqja e akteve të dhunës në 
familje me lëshimin e urdhërave të mbrojtjes. Tri llojet e urdhërave të mbrojtjes 
përcaktohen në përputhje me autoritetin e organit që e lëshon urdhërin për 

                                                
21Pra puna e OJQ-ve të specializuara në fushën e dhunës ndaj grave dhe dhunës në familje, jo vetëm njihet, por 
edhe mbështetet. 
22Ligji Nr.03/L-182 që u nxorr thelbësisht nga dispozitat në Rregulloren e mëparshme të UNMIK-ut 2003/12 mbi 
Mbrojtjen kundër Dhunës në Familje 
23 Ligji për Mbrojtje nga Dhuna në Familje, Neni 1. 
24 Neni 4 iLigjit Nr.03/L-182 

mbrojtje, përmbajtjen dhe procedurat që duhet të ndiqen. Kjo përfshin llojet e 
masave që mund të lëshohen me urdhërat e mbrojtjes. Ligji përcakton Urdhërin 
për Mbrojtje, Urdhërin për Mbrojtjen Emergjente dhe Urdhërin e Mbrojtjes së 
Përkohshme Emergjente25. 
 

 Siç është paraparë në Ligjin e Kosovës për Mbrojtje nga Dhuna në Familje janë 
hartuar dhe miratuar dy akte nënligjore me qëllim të adresimit të nevojave të 
kryesve të veprave të dhunës në familje: Udhëzimi Administrativ Nr. 12/2012 
për përcaktimin e vendit dhe mënyrat e trajtimit psiko-social për kryesit e 
dhunës në familje26 dhe Udhëzimi Administrativ Nr. 02/2013 mbi metodat e 
trajtimit për kryesit e dhunës në familje të vendosur me masën e trajtimit të 
detyrueshëm nga alkoolizmi dhe varësia ndaj substancave psikotropike27. 
Këto akte nënligjore përqendrohen vetëm në nevojën për kryesit e varur nga 
alkooli dhe droga që të trajtohen nga shteti duke identifikuar alkoolin dhe drogën 
si shkaqe të mundshme të akteve të dhunës në familje. Aktet nënligjore lejojnë 
krijimin dhe licencimin e OJQ-ve dhe agjencive qeveritare përgjegjëse për ofrimin 
e shërbimeve shëndetësore dhe sociale për të ofruar trajtime të detyrueshme të 
urdhëruara nga gjykatat. Kjo përfshin ndihmën e ofruar në nivel komunal.  

 
 Procedurat Standarde të Veprimit (PSV), miratuar nga Koordinatori Nacional i 

Kosovës kundër Dhunës në Familje në vitin 2013 gjithashtu ofrojnë hollësi për 
rolet ligjore dhe institucionale dhe përgjegjësitë e institucioneve të pavarura,  
gjykatave, prokurorisësi dhe për OJQ-të ofruese të shërbimeve, si p.sh. 
strehimoreve. Kuadri ligjor nacional plotësohet më tej edhe me Programin e 
Kosovës kundër Dhunës në Familje dhe Planin e Veprimit – në vazhdimësi  të të 
cilit është pikërisht hartimi i kësaj strategjie kombëtare.  

 
 Kodi Penal i Kosovës (KPK) nuk ofron një përkufizim të dhunës në familje, 

sidoqoftë, dhuna në familje përmendet për herë të parë në këtë Kod si përjashtim 
(në dy nene të tij). Dështimi për të raportuar abuzimin e fëmijëve ose të dhunës 
në familje është vepër penale dhe kushdo që nuk i raporton veprat penale që 
ndodhin brenda një marrëdhënieje në familje mund të ndiqet penalisht. KPK-ja 
parasheh ndjekje ex-officio (sipas detyrës zyrtare) të krimeve të lëndimeve të 
lehta trupore, lëndim i rëndë trupor, kushte të ngjashme me skllavërinë, puna e 
detyruar, përdhunimi dhe sulmi seksual kur kryhet në marrëdhënie familjare28. 
Shkelja e urdhërave të mbrojtjes gjithashtu konsiderohet bazë për ndjekje penale 
sipas detyrës zyrtare, të mbuluara me Ligjin e Kosovës për Mbrojtje nga Dhuna 
në Familje (neni 26, paragrafi 1). Në ndryshimet që u bënë në Kodin Penal të 
Kosovës në vitin 2012, janë ofruar edhe përkufizimet në përcaktimin e viktimës 
së ndjeshme29 dhe të Fondit për Kompensimin e Viktimës30. Kodi Penal 

                                                
25Nenet 17 dhe 22 të Ligjit Nr.03/L-182 
26Miratuar nga Kryeministri i Republikës së Kosovës në vitin 2012 
27Miratuar nga Ministria e Shëndetësisë në vitin 2013 
28Kodi Penal, Kapitulli XVI “Veprat penale kundër jetës dhe trupit” 
29 “Viktimë e ndjeshme” konsiderohet një fëmijë, një person me aftësi të kufizuara fizike ose mendore, një person që 
vuan nga aftësia e zvogëluar, një grua shtatzënë, dhe një partner familjar (KPK neni 120 paragrafi 37). Një partner 
familjar është nxjerrë nga përkufizimi i marrëdhënies familjare të përcaktuar si një marrëdhënie ndërmjet dy  

përcakton një numër të veprave të tjera penale të kryera në marrëdhëniet 
familjare që mund të konsiderohen si një bazë për ndjekje penale. Megjithatë, në 
Kodin Penal nuk përfshihen të gjitha aktet e dhunës në familje të përcaktuara me 
Ligjin për Mbrojtje nga Dhuna në Familje.  

 Kodi i Procedurës Penale të Kosovës detyron subjektet publike të raportojnë 
krimet që duhet të ndiqen sipas detyrës zyrtare. Në nenin 63 paragrafin 2 të tij, 
theksohet rritja e rolit të Mbrojtësit të Viktimës për të përfaqësuar të gjitha 
viktimat e krimit. Megjithatë, me Kodin e ri pala e dëmtuar ose viktima 
konsiderohen të njëjtë, të përkufizuar si “personi të drejtat personale apo të 
pronësisë të të cilit janë shkelur apo rrezikuar nga një vepër penale”. Rritja e rolit 
të Mbrojtjësit të Viktimës gjithashtu parasheh të drejtën e kërkimit në emër të 
viktimës të sqarimeve për dëmet dhe shumën e kompensimit të kërkuar me anë 
të parashtrimit të një deklarate të thjeshtë mbi dëmet. Dëmet e pretenduara 
mund të jenë fizike, financiare, emocionale dhe mund të përmendin ndonjë 
rrethanë të ndryshuar të jetës31. 

  

1.3. INSTITUCIONET DHE MEKANIZMAT EKZISTUES NË PËRGJIGJE TË DHUNËS 
NË FAMILJE 

 
Në përmbushje të kuadrit ligjor të lartëpërmendur si edhe për t’u ardhur sa më shumë 
në ndihmë viktimave të dhunës në familje, veprojnë një tërësi institucionesh dhe 
akterësh, më kryesorët ndër të cilët renditen si në vijim: 
 

 Koordinatori Nacional kundër Dhunës në Familje është përzgjedhur 
automatikisht Zëvendësministri i Drejtësisë dhe ka mandatin që  në mes 
përgjegjësive të tjera, të mbikëqyrë zbatimin e Strategjisë Kombëtare të Kosovës 
për Mbrojtje nga Dhuna në Familje, të koordinojë punën e Grupit Koordinues 
Ndërministror kundër Dhunës në Familje dhe të monitorojë zbatimin e 
aktiviteteve të Planit Kombëtar të Veprimit (përmes grumbullimit të informatave 
dhe përgatitjes së raporteve të monitorimit e vlerësimit)  

 
 Policia e Kosovës heton krime që lidhen me dhunën në familje dhe i referon 

viktimat e dhunës tek shërbimet   e tjera. Policia bën hetimin dhe ndjekjen penale 
për krimet që kryhen brenda familjes në pajtim me Kodin Penal të Kosovës 
(KPK). Veç zbatimit të parashikimeve sipas Kodit Penal, Policia e Kosovës mund 
të zbatojë edhe Ligjin për Mbrojtje nga Dhuna në Familje duke lëshuar urdhëra 
për mbrojtje të përkohshme emergjente jashtë orarit të punës së gjykatave si dhe 

                                                                                                                                                       
personave: që janë të fejuar apo të martuar apo janë në bashkësi jashtëmartesore; bashkëjetojnë në ekonomi të 
përbashkët dhe janë në lidhje gjaku, martese,adoptimi, krushqie apo janë në lidhje kujdestarie duke përfshirë 
prindërit, gjyshërit, fëmijët, nipat,vëllezërit dhe motrat, hallat e tezet, xhaxhallarët e dajallarët ose kushërinjtë; ose 
janë prindër të një fëmije të përbashkët(KPK neni 120 paragrafi 23). 
30Fondi për Kompensimin e Viktimës është një fond që duhet të përdoret për të kompensuar viktimat e krimit në 
mënyrë financiare dhe duhet të ngrihet nga dorëzanitë e humbura dhe pasuritë e tjera të autorizuara të depozituara 
sipas Ligjit. Në qershor të vitit 2015 është miratuar Ligji për Kompensimin e Viktimave të Krimit i cili ka paraparë 
skemën e kompensimit nga shteti për disa kategori të viktimave ku mes tjerash janë përfshirë edhe viktimat e dhunës 
në familje. 
31 “Udhëzues për Kodin e Procedurës Penale të Kosovës dhe Kodi i Procedurës Penale të Kosovës”, Jon Smibert, 
Ambasada Amerikanë në Prishtinë, 2013. 

duke zbatuar urdhërat mbrojtës32. Policia e Kosovës gjithashtu ka detyrim ta 
shoqërojë viktimën me qëllim që ai/ajo të marrë sendet personale, t’i përgjigjet 
çfarëdolloj njoftimi për kërcënime apo akte të dhunës në familje ose në rastet kur 
ekzistojnë dyshime se kanë ndodhur akte të dhunës në familje, t’i arrestojë 
menjëherë kryesit që dyshohen se kanë kryer vepra penale33. Për të kontaktuar  
policinë me rastin e raportimit të dhunës në familje, përdoret linja e rregullt 
telefonike. Po ashtu, Policia e Kosovës ka themeluar Njësitë e Hetimeve për 
Dhunë në Familje (NjHDhF), të cilat ndodhen në çdo komunë dhe nga pikwpamja 
strukturore, përbëhen nga një grua dhe një burrë (por që praktikisht të dhënat 
flasin për raste më të shumta të burrave që marrin kontaket e para)34. Ndërsa 
trajnimi dhe arsimimi i lartë për personat që kanë detyrimin të zbatojnë ligjet e 
Kosovës duke përfshirë Policinë e Kosovës, Inspektoratin Policor, Shërbimin 
Sprovues të Kosovës, Shërbimin Korrektues të Kosovës, dhe 
Doganatorganizohen nga Akademia e Kosovës për Siguri Publike (AKSP). AKSP 
organizon trajnime edhe për për NjHDhF-të lidhur me “Hetimin e Dhunës në 
Familje”. 

 
 Prokuroria - Prokurori i shtetit ka detyrimin për të shqyrtuar provat e një incidenti 

të dhunës në familje për të përcaktuar nëse ekzistojnë prova të mjaftueshme për 
të justifikuar dhe mbështetur ndjekjen penale të rastit. Kjo përfshin edhe çdo 
shkelje të urdhërave të mbrojtjes35. Bashkëpunimi midis prokurorëve dhe policisë 
është vendimtar në rastet e dhunës në familje. Krahas një linje të rregullt 
telefonike të Policisë së Kosovës, është krijuar edhe një numër publik falas 0800 
11 112 për thirrjet që kanë të bëjnë me dhunën në familje që funksionon 24 orë. 
Ky numër menaxhohet nga mbrojtësit e viktimave të Divizionit për Mbrojtje dhe 
Ndihmë Viktimave që funksionon në kuadër të  Prokurorisë  së  Shtetit. Kur vihen 
në dijeni për një rast, prokurorët janë të detyruar të marrin veprime të 
menjëhershme lidhur me të dhe t’i japin përparësi duke marrë parasysh 
specifikat e rastit. Prokurorët janë të detyruar edhe të sigurojnë që gjatë 
intervistave të jenë të pranishëm të gjithë personat që parashikohen me ligj duke 
përfshirë personin që ka pësuar dhunën, Mbrojtësin e Viktimës, punonjësin 
social, prokurorin, dhe mjekët. Në detyrat e tjera të prokurorëve bën pjesë 
mbikëqyrja e punës së policisë kryesisht e NjHDhF-ve, për të siguruar që të 
ndërmerren të gjitha hapat për mbledhjen e provave. Pasi përfundojnë hetimet 
dhe kur provat janë të mjaftueshme, prokuroria pa vonesë, duhet të ngrejë padi 
ose t’i hedhë poshtë akuzat. Të gjitha informatat që lidhen me rastin duhet të 
mbahen konfidenciale deri në momentin e ngritjes së akuzave, moment ky në të 
cilin informatat bëhen publike. I dyshuari mund të arrestohet dhe t’i shqiptohet 
masa e paraburgimit. Masat e paraburgimit mund të shqiptohen nga një gjyqtar i 
procedurës paraprake pas propozimit me shkrim të prokurorisë pas plotësimit të 
kushteve të parashikuara në Kodin e Procedurës Penale. Në rastin e fëmijëve 
viktima, prokurori ka për detyrë të zhvillojë ndjekjen penale në mënyrën që i 

                                                
32Ligji për Mbrojtje nga Dhuna në Familje, neni 26, paragrafi 1 
33Ligji për Mbrojtje nga Dhuna në Familje, neni 24 
34Në të kaluarën Njësitet kanë qenë të centralizuara dhe pjesë e Drejtorisë së veçantë – një ide kjo që mund të 

rikonsiderohet për t’u aplikuar sërish në të ardhmen, për të rritur efektivitetin e ndërhyrjes. 
35Procedurat Standarde të Veprimit për Mbrojtje nga Dhuna në Familje në Kosovë, fq.48 

shërben interesave më të mira të fëmijës36. Prokuroria ka prokurorë të caktuar 
veçanërisht, të cilët koordinojnë punën në trajtimin e rasteve të dhunës në familje. 

 
Gjykatat themelore -  luajnë një rol vendimtar në procesin e sigurimit të një 
trajtimi të drejtë dhe të ligjshëm të rasteve të dhunës në familje. Ato janë 
përgjegjëse për trajtimin në mënyrë të paanshme dhe me dinjitet të të gjitha 
palëve duke përfshirë viktimat e dhunës në familje dhe kryesit e veprës penale. 
Si pjesë të procedurës civile, gjykatat shqyrtojnë kërkesat për urdhër të mbrojtjes 
dhe urdhërat për mbrojtje emergjente duke vendosur për masat e mbrojtjes të 
cilat parashikohen nga Ligji për Mbrojtje nga Dhuna në Familje. Gjykatat janë të 
detyruara që të marrin vendime lidhur me urdhërat për mbrojtje brenda afateve 
ligjore të parapara në Ligj si dhe duhet t’i shqyrtojnë rastet e dhunës në familje si 
çështje me përparësi. Në procedurat penale gjykatat kanë kompetencë të 
dënojnë kryesit e veprave penale që hyjnë në sferën e dhunës në familje si dhe 
personat të cilët kanë shkelur urdhërat për mbrojtje. Gjykatat kanë për obligim që 
t’i njoftojnë të gjitha palët në procedurë për të drejtat që u përkasin atyre si dhe 
pasojat e mosveprimit të tyre37. Pavarësisht këtij funksioni që kryejnë aktualisht, 
me qëllim përmirësimin e situatës dhe trajtimin me prioritet të rasteve të dhunës 
në familje, grupi punues për hartimin e kësaj strategjie sugjeroi që: gjykatat, në 
procedurë penale, duhet të ndryshojnë politikën ndëshkimore në raport me 
kryesit penalë të veprave të dhunës në familje si dhe personave të cilët shkelin 
urdhërat mbrojës. Gjykatat duhet t’u përmbahen në mënyrë strikte obligimeve 
ligjore rreth njoftimit të palëve në procedurë për të drejtat e tyre dhe pasojat 
eventuale të mos shfrytëzimit të këtyre të drejtave. 
 

 Mbrojtësi i Viktimës - Zyra për Mbrojtje dhe Ndihmë Viktimave (ZMNV) gjendet 
në Zyrën e Prokurorit të Shtetit të Kosovës. Mbrojtësi i Viktimës zakonisht 
takohet me viktimën menjëherë pas reagimit të policisë ndaj një rasti të lajmëruar 
të dhunës në familje dhe ka përgjegjësi që të sigurojë që viktima kupton 
shërbimet që mund t’i ofrohen nga shteti dhe si mund t’i pranojë ato38.” Me 
mandatin e ri, sipas Kodit Penal të vitit 2013 dhe Kodit të Procedurës Penale, 
Mbrojtësi i Viktimës ka një rol të përmirësuar në përfaqësimin e interesave të 
viktimave duke kërkuar në emër të tyre mbrojtje të të drejtave. ZMNV-ja ka një 
numër telefonik publik falas për personat që raportojnë dhe/ose marrin ndihmë 
lidhur me dhunën në familje: 0800 11 112. Operatori telefonik është i 
disponueshëm 24 orë në ditë, çdo ditë jave. Duke filluar nga viti 2010, ri-
funksionalizimi i kësaj linje është mbështetur nga OSBE-ja. Në të ardhmen 
sugjerohet që t’i lihet më shumë hapësirë funksionimit të kësaj linje bazuar edhe 
në përshkrimin e rolit të linjës ndihmëse sipas Procedurave Standarde të 
Veprimit për Mbrojtësit e Viktimave.  
 
 

                                                
36Ibid 
37Procedurat Standarde të Veprimit për Mbrojtje nga Dhuna në Familje në Kosovë, fq.23 
38Procedurat Standarde të Veprimit për Mbrojtje nga Dhuna në Familjenë Kosovë, fq 22 

 Zyrat për Ndihmë Juridike - u ofrojnë mjete juridike grupeve të rrezikuara të 
mbuluara nga asistenca sociale. Në vitin 2012 Ligji i Kosovës për Ndihmë 
Juridike Falas i ka përfshirë edhe viktimat e dhunës në familje në listën e 
kategorive të personave që kanë të drejtë të nisin procedura për të kërkuar 
ndihmë juridike falas (neni 31). Në këtë kuptim, roli i Zyrtarëve për Ndihmë 
Juridike është i ndryshëm nga ai i Mbrojtësve të Viktimave, të cilët menaxhojnë 
të gjitha rastet e krimeve. Në mungesë të dokumentacionit përkatës për 
kategorinë e viktimave të dhunës, si bazë  e kërkesës merret deklarata me 
shkrim e mbrojtësit të viktimës39. Pesë Zyra për Ndihmë Juridike, të cilat 
financohen nga shteti funksionojnë në Prishtinë, Prizren, Pejë, Mitrovicë dhe 
Gjilan.  

 
 Institucioni i Avokatit të Popullit - është përgjegjës për adresimin e akuzave 

për shkelje të të drejtave të njeriut nga ana e shtetit40. Prandaj, në rast se ndonjë 
institucion i Kosovës, gjatë adresimit të ndonjë rasti të dhunës në familje e 
keqtrajton viktimën e dhunës kjo e fundit ka të drejtë ta raportojë rastin te Avokati 
i Popullit për hetim dhe ndihmë. Avokati i Popullit ka zyra rajonale në Prishtinë, 
Pejë, Prizren, Mitrovicë, Gjakovë, Gjilan dhe Graçanicë. Zyrat rajonale kanë një 
njësi për Barazinë Gjinore dhe një Zyrtar për Barazinë Gjinore.  

 
 Shërbimi Korrektues i Kosovës (ShKK) - ka për mision “risocializimin e të 

burgosurve duke respektuar të drejtat e tyre fundamentale pa marrë parasysh 
racën, gjuhën dhe religjionin si dhe siguron një ambient të sigurtë për stafin, të 
burgosurit dhe shoqërinë.”41 ShKK-ja është përgjegjëse për të burgosurit, të 
arrestuarit dhe minorenët, në pajtim me ligjet e Republikës së Kosovës, 
konventat evropiane, si dhe rregulloret e tjera përkatëse. Kur gjykatat marrin 
vendimin për të burgosurit, të arrestuarit, apo minorenët, përgatitet një plan 
individual për kohën e tyre në shërbimin korrektues. Për sa i takon rehabilitimit, 
punonjësit socialë së bashku me ekspertë të tjerë si mjekët, psikiatrit dhe 
psikologët, ekzaminojnë gjendjen e tyre fizike dhe psikologjike. Nëse personi ka 
probleme që lidhen me abuzimin me alkoolin dhe/ose drogën apo shfaq shenja 
të ndonjë problemi psikologjik, ShKK-ja duhet të krijojë kushte me qëllim që ata 
të marrin shërbimet e duhura. Në rast se ShKK-ja nuk ka profesionistë për 
trajtimin e tyre ajo bashkëpunon me institucione të tjera të cilat e ofrojnë trajtimin 
e kërkuar.  

 
 Shërbimi Sprovues – është organ qendror i administratës shtetërore në kuadër  

të Ministrisë së Drejtësisë dhe është përgjegjës për organizimin, zbatimin dhe 
mbikëqyrjen e ekzekutimit të dënimeve alternative dhe të riintegrimit shoqëror të 
personave të dënuar (punët sprovuese), përgatitjen e anketës sociale dhe 
raportet parandëshkuese për kryesit e veprave penale, vlerësimin e rrezikut 
kriminogjen dhe për caktimin e nevojave për trajtim të kryesve të veprave penale, 
ekzekutimin e masave të diversitetit dhe masave edukative për të mitur, 

                                                
39Ligji për Ndihmë Juridike Falas, neni 31 paragrafi 4   
40Ligji Nr. 3/L-195 Për Avokatin e Popullit, 2010 
41Ministria e Drejtësisë, “Shërbimi Korrektues i Kosovës” 

mbikëqyrjen dhe ndihmën ndaj personave të dënuar gjatë mbajtjes së dënimeve 
alternative, mbikëqyrjen dhe ndihmën ndaj kryesve të varur nga droga, ose 
alkooli të cilët i nënshtrohen trajtimit të detyrueshëm rehabilitues i cili mbahet në 
liri.  Poashtu, Shërbimi Sprovues  është përgjegjës për mbikëqyrjen dhe ndihmën 
ndaj personave të dënuar të liruar me kusht, zhvillimin e programeve individuale 
të mbikëqyrjes, hartimin e raporteve për ekzekutimin e dënimeve alternative dhe 
personave të liruar me kusht nga burgu për Prokuroritë, Gjykatat dhe Panelin për 
Lirim me Kusht, udhëzimin dhe mbështetjen ndaj personave të dënuar në 
përfundim të dënimit të tyre, mbajtjen e evidencave dhe regjistrave për 
ekzekutimin e masave dhe dënimeve alternative në sistemin elektronik për 
menaxhimin e të dhenave”42. Shërbimi Sprovues ka për mision “reduktimin e 
krimit, zvogëlimin e shkallës së recidivizmit dhe rritjen e përgjithshme të sigurisë 
për shoqërinë tonë.”  

 
 Qendrat për Punë Sociale (QPS-të) - janë institucione publike në nivelin 

komunal të cilat kanë kompetenca për mbrojtjen e qytetarëve që kanë nevojë për 
shërbime sociale dhe familjare duke përfshirë mbrojtjen dhe ofrimin e 
shërbimeve për personat të cilët kanë vuajtur nga dhuna në familje. QPS-të 
koordinojnë aktivitetet me akterët e tjerë në procesin e përkrahjes dhe fuqizimit të 
viktimave/mbijetuarave të dhunës në familje. QPS-të për të gjitha viktimat e 
referuara apo identifikuara bëjnë ofrimin e shërbimeve sociale dhe familjare në 
bazë të vlerësimit të nevojave që ka viktima dhe kanë për obligim koordinimin e 
shërbimeve sociale për viktimën deri te riintegrimi i tij/saj në shoqëri. Qendra për 
Punë Sociale secilit rast i cakton një zyrtar për menaxhimin e rastit dhe 
mbështetjen e saj/tij në shërbime. Menaxheri i rastit e merr përsipër mbikëqyrjen 
e rastit dhe vlerëson gjendjen sociale dhe ekonomike të viktimave të dhunës në 
familje. Kjo e mundëson QPS-në të identifikojë nevojat e viktimës dhe t’i 
koordinojë shërbimet e duhura. Menaxheri i rastit realizon vizita në shtëpi, vizita 
të cilat mund bëhen me qëllim të vlerësimit të gjendjes së përgjithshme të 
familjes, në strehimore etj43. QPS-të kanë një mandat të gjerë për të ofruar 
përkujdese sociale dhe/ose këshillim për fëmijët në nevojë që do të thotë pa 
përkujdesje prindërore, që kanë paaftësi ose sëmundje mendore, aftësi të 
kufizuar fizike, janë delikuentë ose vuajnë si pasojë e konflikteve familjare44. Ato 
gjithashtu kanë kompetenca si organ kujdestarie për të miturit, në pajtim me 
Kodin e Drejtësisë për të Mitur në Kosovë45. Në rastet që procedohen përpara 
gjykatave, punonjësit socialë duhet të dëshmojnë lidhur me nevojat e fëmijës 
duke mbajtur në konsideratë parimin e mbrojtjes së interesit më të lartë të 
fëmijës, si dhe duhet të jenë prezent edhe gjatë seancave gjyqësore ku fëmijët 
janë të përfshirë. Ata duhet t’i vizitojnë familjet ku ka pasur dhunë për t’u siguruar 
që fëmijët janë në rregull. Gjithashtu QPS-të nuk duhet të lenë jashtë vëmendjes 
të rriturit viktima të dhunës në familje dhe duhet të procedojnë njëlloj me 

                                                
42Ligji Nr. 04/L-149 për Ekzekutimin e Sanksionve  Penale, Gazeta  Zyrtare e Republikës së Kosovës / Nr. 31 / 28 

Gusht 2013, Prishtinë, neni 255, fq 62 
43Procedurat Standarde të Veprimit për mbrojtje nga dhuna në familje në Kosovë, fq 23, 41 
44Ligji për Shërbime Sociale dhe Familjare, Neni 9, Shërbime për Fëmijë dhe Familje 
45Kodi i Drejtësisë për të Mitur në Kosovë, neni 2 

mbikqyrjen e rastit në përputhje dhe zbatim të Procedurave Standarde të 
Veprimit. 

 
 OJQ-të dhe Strehimoret - ofrojnë shërbime strehimi, rehabilitimi dhe riintegrimi 

për viktimat e dhunës në familje. Shërbimet bazike të ofruara kontraktohen nga 
Ministria e Punës dhe Mirëqenies Sociale në bazë të Ligjit për Shërbimet Sociale 
dhe Familjare. Në veçanti, Ligji në fjalë parasheh që: “Çdo organizatë jo-
qeveritare që ofron shërbime sociale dhe familjare duhet të regjistrohet pranë 
organit përkatës dhe të licencohet nga Ministria e Punës dhe Mirëqenies Sociale, 
si edhe t’u përmbahet rregulloreve, udhëzimeve dhe procedurave lidhur me 
aktivitetet e tyre siç përcaktohen nga Ministria.”46 Financimi i Ministrisë 
përplotësohet me financimet nga komunat në disa komuna si dhe nga 
mbështetja financiare e ofruar nga donatorët. Në bazë të PSV-ve, roli i 
strehimoreve është vendimtar në drejtim të rehabilitimit dhe riintegrimit të 
viktimave të dhunës. Referimi te strehimoret mund të bëhet nga policia, e cila 
është e detyruar t’i dërgojë viktimat në strehimore, institucione të tjera ose në 
mënyrë të pavarur nga personat që kanë pësuar dhunë. Të mbijetuarat e dhunës 
kanë të drejtë të zgjedhin nëse dëshirojnë të qëndrojnë përkohësisht në varësi të 
specifikave të rastit të tyre. Ato dhe fëmijët e tyre (përfshirë edhe fëmijët djem 
deri në moshën 12 vjeçare) mund të qëndrojnë deri në gjashtë muaj në një 
strehimore të caktuar edhe pse aty ku paraqitet nevoja bëhen edhe 
përjashtime47. 

 
 Institucionet arsimore - shkollat janë të obliguara të kenë pedagogë por edhe 

psikologë roli i të cilëve është i përcaktuar me UA 34/2014 të Ministrisë së 
Arsimit. Po ashtu mësuesit mbështetës apo edukatoret mbështetëse kanë për 
obligim të ofrojnë orë mësimore përbrenda strehimoreve për të gjithë fëmijet 
viktima të dhunës në familje. Roli i pedagogëve dhe psikologëve në shkolla është 
për t’i ndihmuar fëmijët që kanë nevojë për përkrahje. Të gjitha institucionet 
përfshirë edhe ato të arsimit kanë përgjegjësi ligjore ta raportojnë abuzimin me 
fëmijët. Mësimdhënësit janë personat më të afërt të cilët kanë kontakte të 
ndeshen me rastet potenciale për të zbuluar dhunën në familje. Sistemi i 
Menaxhimit të Informatave në Arsim (SMIA) mund të raportojë vetëm dhunën në 
shkolla. Drejtorati Komunal i Arsimit është i obliguar të mbështesë vijueshmërinë 
e mësimit për fëmijët viktima të dhunës në familje gjatë qëndrimit në strehimore 
duke i angazhuar edukatorët dhe mësimdhënësit mbështetës që i kanë për 
fëmijët me nevoja të veçanta.  

 
 Institucionet shëndetësore - Sipas Ligjit për Mbrojtje nga Dhuna në Familje, 

Ministria e Shëndetësisë ka mandatin të zhvillojë dhe sigurojë infrastrukturë 
ndihmëse dhe të nevojshme për mbështetjen e zbatimit të ligjit. Paralelisht me 
hartimin dhe miratimin e Udhëzimit Administrativ për mënyrën e trajtimit të 
kryesve të dhunës në familje ndaj të cilëve është shqiptuar masa mbrojtëse e 

                                                
46Ligji për Shërbime Sociale dhe Familjare, neni 8.3 
47Studimi i Rrjetit të Grupeve të Grave të Kosovës “Mjaft më me arsyetime”, përgatitur ne vitin 2015, financuar nga 

Agjensia Austriake për Zhvillim (autore: N.Farnsworth, A. Qosaj-Mustafaj, I.Banjska, A. Berisha, D.Morina) 

trajtimit të obligueshëm mjekësor nga varësia e alkoolit dhe substancave 
psikotrope (UA 02/2013, sqaruar edhe më sipër), duhet të zhvillohet më tej 
infrastruktura e nevojshme për ofrimin e këtyre shërbimeve. Në disa raste 
institucionet shëndetësore mund të jenë ndër institucionet e para që ndeshen me 
persona të cilët mund të kenë pësuar dhunë. Kështu, institucionet shëndetësore 
përbëjnë një pjesë të rëndësishme të mekanizmit koordinues: ata kanë rol në 
identifikimin potencial të viktimave të dhunës në familje dhe kanë për obligim të 
raportojnë rastet e dhunës në familje48. Për më tepër, roli primar i këtyre 
institucioneve është që t’u ofrojnë shërbime  shëndetësore kualitative  viktimave 
të dhunës në familje gjegjësisht identifikimin, trajtimin dhe referimin e viktimës në 
përputhshmëri me ligjin duke i zbatuar Procedurat Standarde të Veprimit si dhe 
duke respektuar etikën mjekësore, konfidencialitetin e plotë si dhe të drejtat 
njerëzore të  viktimës.49  
 

 Zyrat e Punësimit dhe Qendrat e Aftësimit Profesional – Zyrat e Punësimit 
janë përgjegjëse për mbledhjen e të dhënave, regjistrimin e të papunëve, 
këshillimin profesional për punësim dhe udhëzimin në karrierë, ndërmjetësimin 
në procedurat e punësimit, informimin e punë-kërkuesve të regjistruar për 
mundësitë e trajnimit, përfshirjen e punë-kërkuesve në trajnimin profesionaldhe 
dhënien e deklaratave të papunësisë50.Qendrat e Aftësimit Profesional ofrojnë 
trajnim profesional për personat e interesuar, të referuar nga Zyrat e Punësimit. 
Këro institucione, kanë kërkuar të ofrojnë shërbime të punësimit dhe kualifikime 
profesionale për viktimat e dhunës në familje, në pajtim me veprimet e 
parashikuara në Planin e mëparshëm Nacional të Veprimit kundër Dhunës në 
Familje (2011-2014)51. 

 
 Institucionet komunale dhe 

mekanizmi koordinues për 
mbrojtjen nga dhuna në 
familje - Pas decentralizimit, 
komunat kanë marrë 
kompetenca në veçanti lidhur 
me financimin e ofruesve të 
shërbimeve siç janë strehimoret. 
Kështu, komunat duhet të heqin 
mënjanë burimet për “strehimin 
social” për viktimat e dhunës në 
familje dhe në raste të veçanta, 
të ofrojnë edhe ndihmë 
materiale për fëmijët dhe 
familjet që janë në nevojë52. 

                                                
48Ibid.  
49 Komente në diskutimin publik nga zyra e UNFPA Prishtinë, Prill 2016.  
50Kuvendi i Republikës së Kosovës, Ligji Nr. 04/L-083 për rregjistrimin dhe evidencën e të papunësuarve dhe 

punëkërkuesve, neni 8. 
51Studimi i Rrjetit të Grupeve të Grave të Kosovës “Mjaft më me arsyetime”, përgatitur ne vitin 2015, financuar nga 

Agjensia Austriake për Zhvillim (autore: N.Farnsworth, A. Qosaj-Mustafaj, I.Banjska, A. Berisha, D.Morina) 

Skema e funksionimit të Mekanizmit Koordinues në Komuna 

Të mbështetura nga Agjencitë e Kombeve të Bashkuara (UN Women, UNDP, 
OHCHR, UNICEF dhe UNFPA) si dhe nga Misioni i OSBE-së në Kosovë, disa 
komuna53 kanë krijuar apo janë në proces të krijimit të mekanizmave koordinues 
që përfshijnë të gjitha palët e interesuara, me qëllim që të përmirësohet edhe më 
tej ndihma që u ofrohet  viktimave të dhunës. Deri tani renditen rreth 13 komuna 
që e kanë krijuar apo janë në proces të krijimit të Mekanizmit Koordinues. Këta 
mekanizma e lehtësojnë zbatimin e kornizës ligjore dhe koordinimin në 
menaxhimin e rasteve në nivelin komunal. 

 

1.4. GJENDJA E DHUNËS NË FAMILJE NË KOSOVË 
 
Hulumtimi i Rrjetit të Grupeve të Grave të Kosovës “Mjaft më me arsyetime: Analizë e 
qendrimeve, incidencës dhe reagimeve institucionale ndaj dhunës në familje në 
Kosovë”54, na mundëson të dhëna më të detajuara për situatën e dhunës në familje në 
Kosovë. Në të evidentohen qartësisht se grupet më të rrezikuara për t’u ekspozuar më 
së shumti ndaj dhunës së ushtruar në marrëdhëniet familjare paraqiten gratë, fëmijët, të 
moshuarit, personat me aftësi të kufizuara, si edhe personat LGBT. Sipas studimit: 

 62% e kosovarëve kanë përjetuar një ose më shumë forma të dhunës në familje 
në jetën e tyre (56% burra dhe 68% gra); 

 Në vitin 2014, 31% e kosovarëve kanë përjetuar dhunë (41% gra dhe 20% burra) 

 Mes vitit 2005 dhe 2015, të paktën 22 persona u vranë nga persona me të cilët 
kishin lidhje familjare; 

 Gjatë vitit 2014, 7% e kosovarëve kanë thënë se partnerët e tyre u kanë bërë 
presion që të kenë marrëdhënie seksuale pa pëlqimin e tyre; 

 Sipas statistikave gratë kanë më shumë të ngjarë sesa burrat të përjetojnë dhunë 
në familje. 

   

 

                                                                                                                                                       
52Ligji për shërbimet sociale dhe familjare, neni 1. 
53Mekanizmat koordinues janë ngritur qysh prej vitit 2012 në komunat Gjilan, Gjakovë e Dragash, me mbështetjen e 

UN Women. Aktualisht UN Women po punon gjithashtu edhe në Mitrovicë, Zveqan, Zubin, Potok dhe 
Leposaviq.Ndërsa OSCE ka ngritur mekanizmin koordinues në 6 Komuna, konkretisht në Prishtinë, Prizren, Pejë, 
Gllogovc, Viti dhe Lipjan. 
54Studim i financuar nga Agjencia Austriake për Zhvillim, 2015 (autore: N. Farnsworth, A. Qosaj-Mustafaj, I.Banjska, 
A.Berisha, D.Morina) 

fizikisht në mënyrë që të vazhdojnë rolin e tyre “të kryefamiljarit dhe mbajtësit të 
familjes”56.  
 
Dhuna ndaj grave. Sipas studimit të kryer nga Rrjeti i Grupeve të Grave: “…Në 
Kosovë, gratë statistikisht kanë më shumë gjasa sesa burrat që të vuajnë të gjitha 
format e dhunës në familje, duke përfshirë edhe dhunën psikologjike, ekonomike dhe 
fizike. Gjithsej, 40.9% e të gjitha grave të anketuara thanë se kanë vuajtur nga dhuna 
në familje në vitin 2014, krahasuar me vetëm 9.7% të burrave të anketuar. Në mënyrë 
të qartë, gratë janë më shumë të rrezikuara nga dhuna në familje sesa burrat…”57 
Tradicionalisht grave gjithashtu u janë mohuar të drejtat e garantuara me ligje për të 
trashëguar apo regjistruar pronë në emrin e tyre. Vlerësimet ndryshojnë ku shifrat e 
fundit tregojnë që nga 8 deri në15% e grave kanë pronë të regjistruar në emrin e tyre. 
Kjo shkakton efekt të drejtpërdrejtë në kapacitetin e grave për të hapur biznes të tyre 
dhe zvogëlon kapacitetin e tyre për vetëpunësim kur dihet se kolaterali për kredi në 
emër të grave është 3-5% në mbarë Kosovën58. Kjo situatë në të cilën gjenden gratë sa  
i përket  të drejtave të tyre pronësore, dërgon  gjithashtu drejt një ndarjeje jo të 
barabartë të marrëdhënieve të pushtetit në familje dhe i bën ato shumë më të prekshme 
nga dhuna në familje.  
Në mes të këtyre faktorëve social dhe ekonomik, gratë dhe vajzat mbeten të 
papërfaqësuara jo vetëm në marrëdhëniet familjarepor edhe më gjerë duke evidentuar 
kështu praninë e një sërë paragjykimesh steriotipike që ushqejnë modelet tradicionale 
familjare59.  
 
Dhuna ndaj fëmijëve. Siç u theksua edhe më sipër, përveç dhunës së ushtruar ndaj 
grave dhe të moshuarve në familje, edhe fëmijët – si vajzat ashtu edhe djemtë – janë 
shpesh viktima të dhunës në familje. Mbi ta mund të ushtrohet dhunë e drejtpërdrejtë 
fizike, por edhe forma të tjera të dhunës (psikologjike, seksuale, ekonomike). Neglizhimi 
i fëmijëve është gjithashtu një formë e dhunës që ushtrohet në familje e që në mjaft 
raste nuk njihet apo perceptohet si e tillë nga shumë prindër e profesionistë. Kjo pasi 
shpesh pritet që neglizhimi të identifikohet si formë e ushtrimit të dhunës tek ato familje 
që plotësojnë përshkrimin e karakteristikave që (gabimisht) kemi në mendje për 
përkufizimin e familjeve ku ushtrohet dhunë (të tilla si: familje të varfëra, me situatë 
ekonomike tepër të vështirë, me prindër të paarsimuar, apo që i përkasin një minoriteti 
etnik të caktuar). Kurse neglizhimi mund të ushtrohet edhe tek fëmijët që jetojnë në 
familje të pasuara, me situatë ekonomike shumë të mirë, me prindër të arsimuar, etj. 

                                                
56Shih hulumtimin e Rrjetit të Grupeve të Grave të Kosovës për Agjencinë për Barazi Gjinore, Siguria fillon në 
shtëpi:Hulumtimi për të ofruar informata për Strategjinë e parë Kombëtare dhe Planin e Veprimit kundër Dhunës në 
Familje, 2008, f.2. në dispozicion në http://www.womensnetwork.org/documents/20130120165404373.pdf. 
57 Studimi i Rrjetit të Grupeve të Grave të Kosovës: “Mjaft më me arsyetime!”i financuar nga Agjencia Austriake për 
Zhvillim, 2015 (autore: N. Farnsworth, A. Qosaj-Mustafaj, I.Banjska, A.Berisha, D.Morina), fq 52 
58Shih “Profilin gjinor të vendit – Kosova,” (autore: Ulf Farnsveden, Ariana Qosaj-Mustafa dhe Nicole Farnsworth) në 
http://www.swedenabroad.com/ImageVaultFiles/id_20757/cf_347/Orgut_Kosovo_Gender_Profile_FINAL_2014-05-
08.PDF 
59 Sipas “Raportit mbi Vlerësimin e Programit të Kosovës kundër Dhunës në Familje”, përgatitur nga Zyra e 
Koordinatorit Nacional kundër Dhunës në Familje me mbështetjen e UN Women Zyra Kosovë (autore: A. Qosaj-
Mustafaj): “…Nga 21 ministri të Qeverisë së Kosovës, vetëm dy ministri udhëhiqen nga gratë, ku njëra është e 
caktuar si ministre pa portofol. Përmirësime të vogla janë arritur me kuotën për gratë në parlament që garantohet me 
ligjet për zgjedhje, përndryshe Kosova do të vazhdonte të ballafaqohej me sfida të mëdha në përfaqësimin e grave 
në sferën publike po të mos kishte garanci të ofruara përmes kuotave…” 

Ndërkohë, edhe nëse dhuna nuk ushtrohet në mënyrë të drejtpërdrejtë tek fëmijët, të 
qenit të pranishëm (apo siç cilësohet edhe në Konventën e Stambollit “të qenit 
dëshmitar i dhunës”) në një incident dhune, është provuar se ka ndikim shumë të madh 
dhe lë pasoja shpesh të papërmirësueshme në jetën e fëmijëve. Ndaj masat që 
ndërmerren për mbrojtjen dhe trajtimin e fëmijëve vajza e djem, që jetojnë në një familje 
ku është ushtruar dhunë duhet të adresojnë si situatën kur ata kanë pësuar 
drejtpërsëdrejti një nga format e dhunës në familje, ashtu edhe situatën kur fëmijët kanë 
qenë dëshmitarë në incidentet e dhunës. Nuk duhet harruar se sa ndikim të fortë ka në 
psikologjinë dhe formimin e fëmijës dhuna që ushtrohet ndaj antarëve të tjerë të 
familjes. Në lidhje me situatën dhe dhunën që pësojnë fëmijët në familje në Kosovë, të 
dhënat nga studimi i RrGGK60 tregojnë se 32.6% e kosovarëve pajtohen se “nganjëherë 
fëmija duhet të dënohet me shuplakë” që sugjeron se goditja fizike me shuplaka 
ndoshta ende ekziston në një të tretën e familjeve si një formë e disiplinës61.  
 
Dhuna ndaj personave me aftësi të kufizuara. Personat me aftësi të kufizuara (apo 
nevoja të veçanta) rezultojnë gjithashtu të jenë më të rrezikuar nga dhuna që ushtrohet 
në familje, krahasuar me anëtarët e tjerë të familjes, pikërisht për shkak të gjendjes së 
tyre. Shpesh një sërë incidentesh të dhunës lidhen me paragjykimet që kanë familjarët 
ndaj këtyre personave dhe frikën e gjykimeve nga anëtarët e tjerë të shoqërisë ndaj dhe 
izolimi e mbyllja brenda në shtëpi e tyre, është një nga format e dhunës që ushtrohet 
tek këta persona së bashku me forma të tjera të dhunës që shpesh dallojnë nga ato që 
ushtrohen ndaj individëve të tjerë që nuk i përkasin këtij grupi në familje. Akoma edhe 
më e rënduar paraqitet situata në lidhje me dhunën që ushtrohet në familje ndaj grave 
dhe vajzave me aftësi të kufizuara62. 
 
Dhuna ndaj personave LGBT. Personat LGBT përbëjnë një tjetër grup të rrezikuar për 
të pësuar dhunë në marrëdhëniet familjare, sidomos në momentin e identifikimit e më 
pas të pranimit përpara anëtarëve të tjerë të familjes të orientimit të tyre seksual 
ndryshe. Për shkak të frikës së refuzimit, personat LGBT nuk priren të informojnë 
anëtarët e familjes për seksualitetin e tyre. Sipas studimit të RrGGK63 informatat lidhur 

                                                
60Studimi i Rrjetit të Grupeve të Grave të Kosovës: “Mjaft më me arsyetime!”i financuar nga Agjencia Austriake për 

Zhvillim, 2015 (autore: N. Farnsworth, A. Qosaj-Mustafaj, I.Banjska, A.Berisha, D.Morina), fq 48-49. 
61 Po sipas studimit të lartëpërmendur: “…Në vitin 2015, gati dy herë më shumë gra(41.7%), sesa burra (23.2%) 

pajtohen se fëmijët duhet të goditen me shuplakë. Përndryshe, 81.1% e konsiderojnë goditjen e fëmijëve me 
shuplakë një formë të dhunës në familje dhe 89.6% besojnë se goditja e një fëmije me rrip ose shkop është një formë 
e dhunës.Përkitazi me metodat e ndryshme të disiplinimit të fëmijëve në bazë të gjinisë së fëmijës, 36.7% e 
kosovarëve (37.5% e grave dhe 35.9% e burrave) pajtohen se “djemtë duhet të ketë disiplinë më të rreptë sesa 
vajzat, sepse kjo i bën ata të fortë”. Nuk ka dallime të mëdha në opinionin midis grave dhe burrave.Megjithatë, 
personat nga etnitë e tjera (jo-shqiptare dhe jo-serbe), janë më të prirë të besojnë se djemtë duhet të ketë disiplinë 
më të rreptë sesa vajzat, ndërsa personat me të ardhura më të larta kanë më pak të ngjarë të pajtohen me  këtë 
mendim. Ndërkaq, 54.7% e kosovarëve besojnë se “vajzat kanë nevojë për më shumë disiplinë sesa djemtë në 
mënyrë që ato të kenë moral të fortë”. Në ditët e sotme, gratë kanë më shumë të ngjarë që të besojnë se vajzat kanë 
nevojë për më shumë disiplinë; 60.6% e grave pajtohen me këtë deklaratë në krahasim me 48.7% të burrave. Të 
anketuarit që jetojnë në zona rurale dhe në ato të etnive të tjera janë më të prirë të besojnë se vajzat kanë nevojë për 
disiplinë më të rreptë. Personat me nivele më të larta të të ardhurave kanë më pak gjasa ta ndajnë këtë besim…” 
62Studimi i Rrjetit të Grupeve të Grave të Kosovës: “Mjaft më me arsyetime!” i financuar nga Agjencia Austriake për 

Zhvillim, 2015 (autore: N. Farnsworth, A. Qosaj-Mustafaj, I.Banjska, A.Berisha, D.Morina), fq 53 “…Në organizatë që 
punon me personat me aftësi të kufizuara ka raportuar se vetëm në vitin 2014 kishin ndihmuar 22 gra dhe vajza me 
aftësi të kufizuara që kishin përjetuar dhunë në familje…” 
63 Po aty, fq 54 

me dhunën që ushtrohet në familje ndaj personave LGBT janë të kufizuara ndërsa të 
dhënat fillestare kualitative sugjerojnë se ajo ndodh. Më shumë se 70% e personave 
LGBT të pyetur se cili është vendi më i pasigurtë për ta janë përgjigjur “shtëpia”. Një 
OJQ ka identifikuar më shumë se 20 raste të dhunës në familje në hulumtimin e kohëve 
të fundit. Përveç kësaj, ka pasur dy raste të vrasjes, njëri prej  rasteve  përfshin një 
anëtar të familjes së gjerë. Një tjetër organizatë që punon më shumë me burrat GBT ka 
deklaruar se në vitin 2014 ka pasur 13 raste të raportuara në organizatën e tyre. Ata 
vërejtën se dhuna fizike është më e shprehur në mesin e burrave, ndërkohë që dhuna 
psikologjike ishte më e shpeshtë në mesin e grave. Përfaqësuesit e organizatave LGBT 
u pajtuan se sfida e tyre kryesore është që të inkurajojnë personat LGBT që të 
raportojnë dhunën në familje në mënyrë që ata të mund të marrin mbështetje. 
 
Dhuna ndaj të moshuarve. Të moshuarit janë gjithashtu një grup i rrezikuar nga dhuna 
në familje. Megjithatë gjetjet nga studimi i Rrjetit të Grupeve të Grave në Kosovë 
tregojnë se ende ky grup shihet si më pak i prekur nga dhuna në familje. Sipas studimit: 
“…Të rinjtë (të moshës 18-25 vjeçare) kanë më shumë gjasa të kenë përjetuar dhunë 
në familje në vitin 2014 në krahasim me të gjitha grupmoshat e tjera. Në kundërshtim 
me këtë, ata të moshës 46-55  vjeçarë kanë më pak gjasa se grupmoshat e tjera të 
kenë përjetuar dhunë në familje. Kjo mund të sugjerojë se dhuna në familje është rritur, 
ose mund të nënkuptojë se të rinjtë e kujtojnë dhunën që u ka ndodhur në fëmijërinë e 
tyre më lehtë, ndërsa të anketuarit më të vjetër mund të kenë probleme me kujtesë. Kjo 
gjithashtu mund të thotë se të rinjtë janë më të vetëdijshëm dhe i marrin aktet e veçanta 
të dhunës më seriozisht se të moshuarit. Për shembull, siç u përmend, të rinjtë janë më 
të prirë të pajtohen që ndëshkimi i një fëmije me goditje me shuplakë është dhunë në 
familje. Kjo mund të thotë se ata kanë më shumë gjasa të raportojnë dhunën e tillë që i 
prek ata sesa personat e moshuar. Ekziston mundësia gjithashtu që të moshuarit ende 
hezitojnë të flasin për dhunë pasi ajo mbetet një temë tabu për ta…”64 
 
Çfarë mendojnë dhe çfarë dinë njerëzit për dhunën në familje65? 

 Në shumë raste njoftimi dhe informimi i njerëzve për dhunën në familje është 
përmirësuar (nëse e krahasojmë me hulumtimin që ka bërë më herët Rrjeti i 
Grupeve të Grave të Kosovës në vitin 2008). Sot, 75.3% e kosovarëve e dinë që 
në Kosovë ekziston Ligji për Mbrojtje nga Dhuna në Familje (krahasuar me 
55.7% e kosovarëve që kishin njohuri për rregulloret e asaj kohe në vitin 2008). 
Më shumë njerëz kanë tendencë të marrin në konsideratë format e ndryshme të 
dhunës fizike si dhunë në familje, krahasuar me vitin 2008; 

 Përkundër këtyre përmirësimeve, gati një e treta e kosovarëve besojnë se në 
familje “dhuna është pjesë normale e çdo marrdhënieje dhe shoqëria në 
përgjithësi pranon se dhuna mund të ndodh ndonjëherë”; 

 Një në tre kosovarë beson se dhuna në familje është “problem familjar, kështu që 
fqinjët nuk duhet ta raportojnë atë në polici”, gjë e cila mund të parandalojë 
dhunën; 

                                                
64 Studimi i Rrjetit të Grupeve të Grave të Kosovës “Mjaft më me arsyetime” financuar nga Agjencia Austriake për 

Zhvillim, 2015 (autore: N. Farnsworth, A. Qosaj-Mustafaj, I.Banjska, A.Berisha, D.Morina) fq 47-49 
65 Studimi i Rrjetit të Grupeve të Grave të Kosovës “Mjaft më me arsyetime” financuar nga Agjencia Austriake për 

Zhvillim, 2015 (autore: N. Farnsworth, A. Qosaj-Mustafaj, I.Banjska, A.Berisha, D.Morina) 

 73.6% e të anketuarve deklaruan se do ta kontaktonin policinë nëse ata 
përjetojnë dhunë në familje ndërsa shumë pak prej tyre dinin për akterë  të tjerë 
që mund t’u ofrojnë shërbime, si Mbrojtësi i Viktimës, Qendrat për Punë Sociale 
apo organizatat e grave; 

 21% e kosovarëve pajtohen se “ndonjëherë është në rregull që burri ta godas 
gruan”; 

 53% mendojnë se “në qoftë se burri është i papunë, dhuna edhe mund të 
ndodhë ndonjëherë”; 

 24.6% besojnë se “marrwdhënia seksuale nuk mund të konsiderohet dhunë nëse 
ajo ndodh midis dy të rriturve të cilët janë të martuar”. 

 45.8% nuk e konsiderojnë formë të dhunës “kontrollin mbi personin se ku mund 
të shkojë e ku jo”; 

 33.9% mendojnë se është “e natyrshme që dhuna në familje ndodh kur dikush pi 
alkool”; 

 
Raportimi i rasteve të dhunës në familje66. Tendenca e raportimit të ulët të rasteve të 
dhunës në familje njihet në mbarë botën - edhe në Kosovë ndeshet e njëjta situatë. 
Megjithatë nga studimi i Rrjetit të Grupeve të Grave në Kosovë evidentohet se ka një 
tendencë për rritjen e numrit të raportimeve që i atribuohet përmirësimit të vetëdijësimit 
rreth të drejtave dhe si të raportohet, veçanërisht në mesin e grave, përmirësimit të 
besimit në institucione, në veçanti në polici dhe përmirësimit në masat mbrojtëse në 
dispozicion për personat që kishin përjetuar dhunë. Tabela në vijim ilustron numrin e 
rasteve të dhunës në familje të trajtuara nga institucione të ndryshme për periudhën 
kohore që ka marrë në shqyrtim ky studim: 
 

Viti Policia e 
Kosovës 

Prokuroria KGJK/Procedura 
e Krimeve 

ZMNV MPMS 
(strehimi) 

Zyrat e 
Ndihmës 
Juridike 

QPS 

2010 944  N/A 627 229 76.5 229 

2011 1046 524 N/A 739 267 76.5 226 

2012 1026 736 596 868 241 60  

2013 1087 4290 330 892 268 17  

2014 1179 6036 196 391 281 23  

2015 460 
(qershor) 

 159   5  

 

Kryesit e dhunës në familje67 - Ndër të anketuarit që kishin përjetuar dhunë në familje 
në jetën e tyre, shumica duket se kanë pësuar dhunë kryesisht nga nënat dhe etërit e 
tyre. Për gratë, kryesit më të shpeshtë të dhunës ishin partnerët e tyre, përkatësisht 
burrat. Vetëm tre burra thanë se ata kanë përjetuar dhunë nga gratë e tyre. Vëllezërit, 
vjehërrit dhe vjehrrat ishin kryesit e tjerë të dhunës të përmendur më së shpeshti. Disa 
të anketuar gjithashtu përmendën kunetërit e tyre, xhaxhallarët, motrat, bijtë, gjyshet, 
nuset, kunatat, kushërinjtë, gjyshin dhe vajzën. 
 

                                                
66 Ibid 
67 Studimi i Rrjetit të Grupeve të Grave të Kosovës “Mjaft më me arsyetime” financuar nga Agjencia Austriake për 

Zhvillim, 2015 (autore: N. Farnsworth, A. Qosaj-Mustafaj, I.Banjska, A.Berisha, D.Morina), fq 45 

1.6. SFIDAT KRYESORE DHE MËNYRAT E ADRESIMIT TË TYRE 
GJATË PESË VJEÇARIT NË VIJIM (2016 – 2020) 

 
Raporti mbi Vlerësimin e  Programit Kombëtar të Kosovës kundër Dhunës në Familje 
2011 - 2014, Studimi i Rrjetit të Grupeve të Grave të Kosovës “Mjaft më me arsyetime!”, 
Raporti i përgatitur nga Departamenti i Drejtësisë së SHBA “Vlerësimi i reagimit të 
sistemit të drejtësisë dhe zbatuesve të ligjit: Programi i Kosovës kundër Dhunës në 
Familje dhe Planit i Veprimit 2011-2014”68, analizat e kryera gjatë procesit të hartimit të 
kësaj strategjie, etj, evidentojnë shumë pika të përbashkëta kur flitet për sfidat me të 
cilat duhet të përballet gjatë pesë vjeçarit në vijim Qeveria e Kosovës dhe të gjithë 
akteret e bashkëpunëtorët e angazhuar në veprime kundër dhunës në familje.  
 
Kështu sipas Raportit mbi Vlerësimin e Programit Kombëtar të Kosovës kundër Dhunës 
në Familje 2011 – 2014, disa nga sfidat kryesore radhiten: 
a) Çështjet kritike në kuptimin dhe implementimin e kornizës ligjore 

 Niveli i njohurive të konventave ndërkombëtare dhe zbatimi nga gjykatësit, 
prokurorët dhe juristët është i kufizuar; 

 Ekziston përdorim i kufizuar i masave të dhëna me urdhëra mbrojtës siç 
parashihet me rregulloren për mbrojtje ndaj dhunës në familje; 

 Masat e dhëna me urdhëra mbrojtës në gjykata janë të arsyetuara dobët; 

 Institucionet kosovare i kushtojnë vëmendje të kufizuar implementimit të 
urdhërave për mbrojtje; 

 Ekzistojnë kapacitete të kufizuara profesionale për trajtimin e rasteve të dhunës 
në familje; 

 Në përgjithësi ekziston besim i kufizuar i qytetarëve në sistemin gjyqësor; 

 Aktet e dhunës në familje kundër fëmijëve, të moshuarve dhe personave me 
aftësi të kufizuar mbesin të pa raportuara sa duhet. 
 

b) Çështjet kritike në funksionimin e mekanizmave institucional 

 Kosova nuk e ka infrastrukturën e nevojshme për të mbrojtur dhe përkrahur 
gratë, fëmijët apo anëtarët e  tjerë të familjes që pësojnë dhunë.  

 Koordinimi dhe bashkëpunimi i dobët ndërmjet Agjencisë për Barazi Gjinore dhe 
Zyrtarëve të Barazisë Gjinore në komuna; 

 Mungesa e burimeve njerëzore dhe kapaciteteve profesionale për të parandaluar 
dhe ofruar shërbime për viktimat e dhunës në familje; 

 Institucionet e rëndësishme për zbatim të ligjit nuk e konsiderojnë si prioritet 
dhunën në familje; 

 Qendrat për Punë Sociale, edhe pse të mandatuara për të  ofruar ndihmë dhe 
përkrahje për viktimat, shpesh janë pasive në ofrimin e ndihmës për rastet e 
dhunës në familje. 
 

                                                
68 Amy Litwin, prokurore dhe ish mbrojtëse e viktimave, Kryesuese e Byrosë për Dhunë në Familje të Zyrës së 
Prokurorisë së Qarkut të Bronksit 

 KORNIZA LIGJORE. Të punohet për të bërë një harmonizim të legjislacionit 
nacional me dokumentet më të rëndësishme ndërkombëtare. Kjo nënkupton të 
krijohet një grup punues për të harmonizuar legjislacionin në përputhje me 
studimet e bëra deri më tani ku janë evidentuar boshllëqet dhe për të propozuar 
një sërë masash të kapërcimit të tyre, me qëllim të sigurimit të një mbrojtje 
adekuate për viktimat e dhunës në familje,  trajtimit të rasteve me prioritet e duke 
vendosur nevojat e viktimave në qendër,marrjen e masave të menjëhershme për 
ofrimin e informacionit dhe shërbimeve rehabilituese e riintegruese për to,  
vendosjen e kryesve përpara përgjegjësisë e trajtimin e tyre për rehabilitim  si 
dhe përcaktimin e alokimin e burimeve të nevojshme financiare, njerëzore e 
infrastrukturore për të përmbushur sa më sipër por edhe për të siguruar trajtim 
me zyrtarë të kualifikuar që njohin e zbatojnë me seriozitet standardet e 
përmirësuara të çdo shërbimi në këtë drejtim. Kjo do të mundësonte  
njëkohësisht edhe informimin dhe ngritjen e vetëdijësimit të mbarë shoqërisë për 
të mos e toleruar dhunën në familje. Masat në drejtim të përmirësimit të kornizës 
ligjore do të ishte mirë të përcaktoheshin pikërisht nga ky grup punues, bazuar 
në studimet ekzistuese që kanë dhënë një orientim në lidhje me drejtimet se ku 
duhet të fokusohet puna për përmirësimin e këtij kuadri ligjor nacional. Kështu, 
studimi i RrGGK sugjeron se do të duhet të ndryshohet Ligji për Mbrojtje nga 
Dhuna në Familje, Ligji i Familjes dhe Kodi Penal, në pajtim me nenin 48 të 
Konventës së Këshillit të Evropës. Po në këtë studim por edhe në të tjerë të 
realizuar këto dy vitet e fundit, evidentohet qartësisht nevoja që të fillojë hartimi i 
amandamenteve në Kodin Penal ku dhuna në familje të përcaktohet si vepër 
penale -  duke u mbështetur në mënyrë të veçantë në rekomandimet e 
Konventës së Këshillit të Evropës për Parandalimin dhe Luftimin e Dhunës 
kundër Grave dhe Dhunës në Familje. Kjo konventë u kërkon shteteve të ofrojnë 
kujdes të duhur dhe të ndërmarrin masat e nevojshme ligjore për “të siguruar 
hetim dhe ndjekje penale efektive për veprat penale.” Në ndryshimet që do 
përgatiten për Ligjin për Mbrojtje nga Dhuna në Familje, të shtohet edhe 
përfshirja e roleve dhe përgjegjësive të secilës agjenci që lidhet me masat e 
rehabilitimit dhe të riintegrimit, si dhe të përcaktohen qartë procedurat që mbeten 
të paqarta, në veçanti lidhur me qëllimin e ligjit, synimin e  tij dhe aktet nën-
ligjore. Kjo do të siguronte hetime, ndjekje penale dhe kompensim efektiv dhe 
efikas për viktimat e dhunës në familje. Të sigurohet që ligji ofron një mjet efektiv 
ligjor në rastet kur ekzistojnë ende kushtet për dhënien e urdhërave për mbrojtje. 
Kufizimet aktuale të ligjit lidhur me zgjatjen e urdhërave për mbrojtje, pa ofrimin e 
masave alternative në rastet kur vazhdojnë kushtet, përbëjnë shkelje të të 
drejtave të viktimave të dhunës në familje për mjet efektiv ligjor dhe mbrojtje nga 
ana e shtetit kundër akteve të dhunës në familje. Duke marrë parasysh rrethanat, 
kufizimi kohor prej 24 muajsh për urdhrat për mbrojtje, i cili përcaktohet me ligj, 
do të duhet të ofrojë një numër të pakufizuar të zgjatjeve.  Në kuadër të 
ndryshimeve legjislative do të duhej paraparë edhe definimi i shumë aspekteve 
procedurale për trajtimin e këtyre rasteve bazuar në specifikat e dhunës në 
familje. Duke patur parasysh se një numër i qytetarëve të Kosovës jetojnë dhe 
veprojnë jashtë vendit dhe me qëllimin për të lehtësuar qasjen e viktimave të 
dhunës në familje të cilat mund të kenë një urdhër mbrojtës valid të shqiptuar 

nga autoritetet e vendeve tjera, të përcaktohet përmes legjislacionit procedura 
për njohjen e atyre urdhërave mbrojtës edhe në Kosovë në pajtim edhe me 

legjislacionin e Bashkimit Evropian.70 

 
 MEKANZIMAT INSTITUCIONALË DHE KOORDINIMI. Të sigurohet koordinim 

më i mirë mes gjithë akterëve të përfshirë, në nivel qendror dhe lokal, duke 
përcaktuar qartësisht detyrat dhe përgjegjësitë e gjithësecilit si edhe duke 
dedikuar burime të mjaftueshme financiare, njerëzore e infrastrukturore në 
funksion të përmirësimit të koordinimit. Takimet e Grupit Ndërministror për 
Mbrojtje nga Dhuna në Familje duhet të organizohen në mënyrë të rregullt dhe 
me qëllime e tematika të mirëpërcaktuara paraprakisht. Në nivel lokal, Komunat 
duhet të ndërmarrin më shumë iniciativa dhe përgjegjësi për të përmirësuar 
efektivitetin e mekanizmave koordinues të ngritur, si dhe për t’i shtrirë këta 
mekanzima në mbarë vendin. Të rritet llogaridhënia dhe monitorimi i punës së 
këtyre mekanzimave koordinues. Të identifikohen veprimet për sigurimin që 
përgjegjësitë kombëtare të zbatohen dhe institucionalizohen në nivel komunal, 
duke përmirësuar hallkat midis institucioneve në nivel qendror me ato të nivelit 
lokal. Kur bëhet fjalë për menaxhimin e rastit të përfshihet përcjellja e rrjedhës së 
rasteve nëpër institucione, mbledhja dhe raportimi i të dhënave statistikore të 
ndara sipas gjinisë, moshës, etniciteteve, shtrirjes gjeografike, llojit të dhunës në 
familje të ushtruar, etj, në pajtim me Ligjin për Barazi Gjinore. 

 
 FUQIZIMI I KAPACITETEVE TË PROFESIONISTËVE. Të sigurohet që të gjithë 

zyrtarët përgjegjës, përfshirë zyrtarët komunal dhe zyrtarët për barazi gjinore, të 
marrin trajnim të mjaftueshëm për traumën, identifikimin e shenjave të dhunës në 
familje, qasjen e duhur për ndihmesën për viktimat e dhunës në familje, si dhe 
konfidencialitetin. Donatorët dhe akterët e tjerë që kërkojnë të financojnë ofrimin 
e këtyre trajnimeve, duhet të koordinohen dhe të sigurojnë që këto trajnime të 
institucionalizohen në institucionet e Kosovës (p.sh. përmes IKAP, KGjK, dhe 
AKSP) me qëllim që ato të jenë të vetqëndrueshme dhe jo thjesht ad hoc. Të 
inkorporohen në trajnimin e detyrueshëm të gjithë zyrtarët  e policisë për  
informata të mëtejshme për dhunën në familje, për mënyrën e identifikimit të 
shenjave të traumës dhe për komunikimin me personat që kanë përjetuar trauma 
si rezultat i dhunës në familje. Trajnimi do të duhet të adresojë edhe keqkuptimet 
lidhur me paragjykimin dhe fajësimin e viktimave si dhe pajtimin familjar. Të 
sigurohet që personeli i strehimoreve të ketë përfunduar me sukses trajnimin 
profesional për traumën, këshillimin psiko-social  të të mbijetuarave të traumës, 
si dhe për qasjen. Të sigurohet që të gjithë punonjësit e licencuar për të 
ndihmuar personat që kanë vuajtur nga dhuna në familje duke përfshirë 
punonjësit dhe personelin e strehimoreve, ta kenë përfunduar me sukses 
trajnimin profesional për intervistimin, traumën, këshillimin e të mbijetuarave nga 
trauma, këshillimin për rehabilitimin, qasjen, këshillimin e kryesve të dhunës dhe 

                                                
70Rregullorja (EU) Nr 606/2013 e Parlamentit dhe Këshillit të Evropës, 12 qershor 2013 mbi njohjen reciproke të 
masave të mbrojtjes në cështjet civile (OJ L 181 of 29.6.2013), sipas të cilës viktimat e dhunës (për shembull në 
familje) apo personat, integriteti fizik dhe/ose psikologjik apo liria e të cilëve është në rrezik dhe që përfitojnë nga një 
masë mbrojtjeje e marrë në një vend të Bashkimit Evropian, përfitojnë të njëjtin nivel mbrojtjeje në një tjetër shtet të 
Bashkimit Evropian ku ata mund të zhvendosen apo udhëtojnë.     

http://eur-lex.europa.eu/legal-content/EN/AUTO/?uri=celex:32013R0606

bashkëpunimin me akterë të tjerë në pajtim me PSV-të. Punonjësit e 
strehimoreve duhet të marrin trajnime të specializuara edhe për trajtimin e 
rasteve dhunës në familje për personat LGBT, personat me aftësi të kufizuara si 
edhe për trajtimin e personave  që kanë pësuar dhunë - djem e burra. Të 
sigurohet trajnim i detyruar për të gjithë profesionistët e shëndetit (në formën e 
kualifikimeve duke përfshirë edhe klinikat private) lidhur me identifikimin e 
shenjave të dhunës, evidentimin e rasteve në raportet mjekësore të cilat duhet 
t’iu dërgohen gjykatave në rast se kërkohen prej tyre, trajtimin e rasteve, 
referimin, komunikimin me personat që kanë përjetuar dhunë, si dhe respektimin 
e konfidencialitetit. Po në kuadër të formimit profesional të punonjësve të 
shëndetësisë, Ministria e Shëndetësisë mund të marrë masa që informacioni mbi 
dhunën në familje të përfshihet edhe në planprogramin  e Fakultetit të Mjeksisë. 
Të sigurohet trajnim për  të gjithë edukatorët, mësimdhënësit, psikologët dhe 
pedagogët e shkollave për rolet gjinore, identifikimin e shenjave të dhunës, rolin 
e tyre në parandalimin e dhunës në familje, përgjegjësitë ligjore në rastet e 
dhunës kundër fëmijëve, referimet, konfidencialitetin dhe mënyrën e komunikimit 
me viktimat e dhunës. Të sigurohen dhe të ofrohen trajnime të avancuara për 
kuadrot e gjyqtarëve të gjykatave penale, të cilët specializohen për trajtimin e 
rasteve të dhunës në familje. Të sigurohet trajnimi i prokurorëve dhe i gjithë 
profesionistëve në lidhje me rastet e dhunës në familje. 
 

 OFRIMI I SHËRBIMEVE TË SPECIALIZUARA. Të merren masa për fuqizimin e  
shërbimeve ekzistuese dhe ngritjen e shërbimeve të reja të specializuara në 
mbarë territorin e Kosovës, zbatimin e standardeve në përputhje me dokumentat 
nacionalë dhe ato ndërkombëtarë, si dhe ofrimin e informacionit mbi ekzistencën 
e këtyre shërbimeve. Të plotësohen detyrimet për ngritjen e linjave kombëtare të 
ndihmës (të sigurohet që numri i posaçëm për rastet e dhunës në familje të 
mbahet i disponueshëm 24 orë në ditë, në përputhje me Ligjin për Mbrojtje nga 
Dhuna në Familje si dhe që personeli të ketë kapacitet profesional gjuhësor që të 
ofrojë shërbime edhe për komunitetet jo- shqiptare), ofrimin e shërbimeve të 
specializuara për rastet e dhunës seksuale, plotësimin e standardeve e 
kërkesave në lidhje me strehimin, etj. Të vendoset fokusi te rehabilitimi dhe 
riintegrimi, duke përfshirë hapat konkretë për institucionalizimin e përhershëm të 
trajtimit rehabilitues për kryesit e veprës; këshillimit familjar, duke përfshirë atë 
për traumë; këshillimit psikologjik të përballueshëm nga ana ekonomike dhe të 
kualifikuar për personat që kanë pësuar dhunë në familje. Të adresohen sfidat 
specifike me të cilat përballen njerëzit në veri të Kosovës, duke përfshirë 
strehimoret, shërbimet dhe koordinimin. Kryesve të dhunës t’u vihet në 
dispozicion trajtimi. Të përmirësohet  dhe përforcohet angazhimi për banim social 
për viktimat e dhunës në familje përfshirë amandamentimin e Ligjit për banim 
social duke përfshirë kategorinë e viktimave të dhunës në familje dhe duke 
siguruar që çdo komunë të marrë një numër specifik të banesave që janë të 
disponueshme për një kohë specifike për secilin rast, brenda kuadrit të një 
programi më të qartë të rehabilitimit për personat që largohen nga strehimoret. 

 INFORMIMI, VETËDIJËSIMI, EDUKIMI DHE ARSIMIMI. Të përdoren fushatat 
sensibilizuese për edukimin e qytetarëve për të drejtat dhe obligimet e tyre, si 
dhe se ku mund ta raportojnë dhunën duke përfshirë edhe raportimin në 
institucione të ndryshme. Të krijohet një plan publik gjithëpërfshirës më i 
konsoliduar, ku të përfshihen akterë të ndryshëm me mesazhe të përbashkëta 
dhe të drejtuara kah grupet  e  synuara. Të sigurohet një qasje më e koordinuar 
mes akterëve të ndryshëm për rritjen e sensibilizimit, në drejtim të shpenzimit më 
efikas dhe efektiv të burimeve. Të organizohet një fushatë për promovimin e 
shërbimeve të këshillimit psikologjik dhe për arsyet se pse këto janë të mira për 
gjithë shoqërinë, në drejtim të adresimit të pengesave kulturore me të cilat 
përballen njerëzit që kërkojnë këshillim psikologjik. Të merren të gjitha masat për 
përmirësimin e perceptimit të shoqërisë ndaj fenomenit të dhunës në familje dhe 
trajtimit të tij me “zero tolerancë”, duke nxitur mbështetjen e viktimave dhe vënien 
e kryesve përpara përgjegjësisë. Të përfshihen në planprogramet mësimore 
informata të përditësuara lidhur me rolet gjinore, socializimin, parandalimin e 
stereotipeve gjinorë dhe dhunën në familje. 
 

 BUXHETIMI. Të sigurohet alokimi i mjeteve buxhetore  të mjaftueshme të vjetore  
nga Qeveria e Kosovës për mbështetjen e zbatimit të kësaj strategjie dhe 
aktiviteteve të përcaktuara në Planin e Veprimit si dhe të të gjitha veprimeve të 
tjera në funksion të reduktimit të dhunës në familje. Të alokohet një buxhet për 
një pozitë të përhershme të nëpunësit civil në Zyrën e Koordinatorit Nacional, i 
cili do të jetë përgjegjës për monitorimin e avancimit në zbatimin e Strategjisë së 
re Kombëtare dhe Planit të saj të Veprimit 2016 -2020, si dhe për mbledhjen dhe 
konsolidimin e të dhënave që lidhen me treguesit e monitorimit të zbatimit të këtij 
plani. Të caktohen financime për fondin e kompensimit për viktimat, në pajtim me 
Ligjin për Kompensimin e Viktimave të Krimit, të sigurohet që gjyqtarët të jenë të 
informuar për të dhe të monitorohet zbatimi i tij. Këtu përfshihet ndjekja e numrit 
të llojeve të ndryshme të rasteve, duke përfshirë rastet që kanë të bëjnë me 
krime brenda familjes ku jepet kompensimi dhe sasia e dhënë e tij. Të bëhen 
kërkesa për buxhet të mjaftueshëm për të siguruar që të gjitha stacionet e 
policisë të kenë hapësirë të mjaftueshme për trajtimin e rasteve të dhunës në 
familje dhe që NjHDhF-të të pajisen plotësisht dhe të plotësohen me personel me 
qëllim kryerjen e detyrave të tyre. Plotësimi me personel do të duhet të sigurojë 
që të gjitha NjHDhF-të, në çdo kohë, të kenë në dispozicion zyrtare  (gra) për t’u 
përgjigjur rasteve të dhunës në familje. MPMS të caktojë një buxhet të 
përhershëm për strehimoret, i cili duhet të jetë i mjaftueshëm që ato të mbulojnë 
të gjitha shpenzimet duke përfshirë këshillimin dhe përkujdesjen për viktimat e 
dhunës. Të alokohen burime nga buxheti komunal për të financuar strehimoret 
dhe strehimin social. Të alokohen financime të mjaftueshme me qëllim që kudo 
në Kosovë të vihen në dispozicion të plotë shërbime këshillimore psikologjike për 
të mbijetuarat, kryesit e veprës dhe familjet duke përfshirë këtu edhe fëmijët. Të 
sigurohet që psikologët dhe psikiatrët  e punësuar të jenë të trajnuar plotësisht 
për këshillimin në rastet e traumave dhe dhunës në familje. Infrastruktura e 
zhvilluar duhet të sigurojë disponueshmërinë e këshillimit edhe pasi marrësit e 

shërbimit të largohen nga spitalet. Të sigurohet që të caktohen burime të 
mjaftueshme qeveritare për funksionimin e Zyrave për Ndihmë Juridike. 
 

 
 
 
 

KAPITULLI 2: 
 

VIZIONI, MISIONI, PRIORITETET STRATEGJIKE, OBJEKTIVAT 
SPECIFIKE DHE REZULTATET E PRITSHME 

 
Vizioni i Strategjisë, i perceptuar si drejtim orientues për përpjekjet jo vetëm të Qeverisë 
së Kosovës por edhe mbarë shoqërisë drejt zvogëlimit të fenomenit të dhunës në 
familje, shkon përtej kohëzgjatjes së kësaj strategjie dhe sigurisht udhëheq zbatimin e 
saj. Jetojmë në një shoqëri të prekur nga dhuna e diskriminimi, ku pavarësisht punës e 
përpjekjeve të përbashkëta institucionale për të sfiduar mentalitetin, paragjykimet e 
modelet që ushqejnë sjelljet e dhunshme, ka ende shumë për të bërë. Ndaj të gjithë 
duhet të bashkohemi dhe kontribuojmë për promovimin e mundësive të barabarta, 
respektimin e dinjitetit njerëzor pavarësisht çdo veçorie individuale, ofrimin e njohurive, 
informacionit e shërbimeve cilësore, mbrojtjes e garantimit të të drejtave, lirisë, paqes e 
sigurisë për të gjithë individët, grupet e komunitetet që e përbëjnë, duke shmangur çdo 
formë dhune e diskriminimi.  
 
Njëzëri shprehim dëshirën që shoqëria në Kosovë të karakterizohet nga drejtësia, 
avancimi drejt barazisë dhe zvogëlimi i incidenteve të dhunës në familje. Ne duam të 
jetojmë në një shoqëri që respekton dhe përmbush të drejtat njerëzore të të gjithë 
individëve të saj, pa asnjë dallim, që nuk toleron por ndëshkon çdo lloj forme të dhunës 
në familje dhe që mbron e avancon parimet e barazisë e mosdiskriminimit. 
 
Pra, vizioni i Strategjisë Kombëtare për Mbrojtje nga Dhuna në Familje 2016-2020 
është: 
 
“Një shoqëri që iu siguron të gjithë shtetasve të saj, të rritur e fëmijë, të jetojnë pa 
frikën apo kërcënimin e dhunës në familje, që mbron viktimat, vendos kryesit 
përpara përgjegjësisë dhe zvogëlon tolerancën e publikut ndaj veprimeve të 
dhunshme në familje”.  
 
Në mbështetje të këtij vizioni, për t’u dhënë formë angazhimeve konkrete për një 
periudhë kohore të paktën pesë vjeçare, është formuluar edhe misioni i strategjisë: 
 
Deri në vitin 2020, Qeveria e Kosovës së bashku me institucionet e akterët 
përgjegjës në nivel qendror e lokal, do të: 

 trajtojnë me prioritet të gjitha rastet e dhunës në familje; 

 sigurojnë qasje në shërbime cilësore të integruara; 

 garantojnë drejtësi e përgjegjësi  për personat e dëmtuar; 

 sigurojnë rehabilitim dhe riintegrim të viktimave/të mbijetuarave të dhunës 
në familje; 

 rritin vetëdijësimin e mbarë shoqërisë për t’i thënë NDAL dhunës në 
familje. 

 
Zbatimi i strategjisë kombëtare ka për qëllim të konsolidojë bashkëveprimin mes 
akterëve duke (i) fuqizuar mekanizmat institucionalë ekzistues dhe themeluar 
mekanizma të rinj institucionalë për reagim të shpejtë ndaj rasteve të dhunës në familje; 
(ii) koordinuar veprimet dhe siguruar qëndrueshmëri financiare për të parandaluar, 
mbrojtur, trajtuar, rehabilituar dhe riintegruar viktimat, të cilave duhet t’u jepet mundësia 
të jetojnë të barabartë dhe me dinjitet si të gjithë antarët e tjerë të shoqërisë; (iii) duke 
marrë masat adekuate për ndëshkimin (vënien përpara përgjegjësisë) dhe rehabilitimin 
e vazhdueshëm të kryesve të dhunës; si dhe duke  (iv) organizuar aktivitete informuese 
dhe kampanja vetëdijësuese për angazhimin e mbarë shoqërisë kundër dhunës në 
familje.  
 
Në respektim të prioriteteve të Qeverisë së Kosovës, legjislacionit vendor dhe 
detyrimeve ndërkombëtare, si dhe bazuar në deklaratat e vizionit dhe misionit të 
paraqitura më sipër, kjo strategji përbëhet nga katër shtylla kryesore, të përkthyera në 
katër qëllime strategjike, të zbërthyera më tej në objektiva dhe aktivitete të veçanta. Të 
katër këto qëllime strategjike qëndrojnë në linjë si me qëllimet strategjike të formuluara 
në Programin e mëparshëm të Kosovës kundër Dhunës në Familje (2010-2014), ashtu 
edhe me objektivatkryesore të dokumenteve më të fundit ndërkombëtare, ku mund të 
përmendim p.sh. Konventën e Këshillit të Evropës për Parandalimin dhe Luftimin e 
Dhunës ndaj Grave dhe Vajzave dhe Dhunës në Familje. Përzgjedhja e tyre nuk është 
aspak e rastësishme  por përkon me ciklin e veprimeve dhe shërbimeve që duhet të 
planifikohen, buxhetohen, ofrohen, monitorohen, vlerësohen dhe riorganizohen vit pas 
viti, në përshtatje me situatën e vendit, për zbatimin me sukses të kësaj strategjie dhe 
përmbushjen e qëllimit të saj. 
 

Objektivi strategjik 1: PARANDALIMI DHE VETËDIJËSIMI 

 
Qëllimi :  
Deri në vitin 2020, të zvogëlohen qëndrimet paragjykuese dhe sjelljet që mbështesin 
dhunën në familje, nëpërmjet informimit, edukimit, arsimimit e vetëdijësimit të 
vazhdueshëm të profesionistëve, komuniteteve e mbarë shoqërisë.  
 
Objektivat specifike: 
1.1 Ngritja e kapaciteteve profesionale të profesionistëve që ofrojnë shërbimet bazë (si: 
punonjës të policisë, prokurorë, mësues, edukatorë, mjekë dhe profesionistë të tjerë 
shëndetësorë, psikologë, punonjës socialë, mbrojtës të viktimave, etj) për parandalimin 
e dhunës në familje; 
1.2. Inkurajimi i viktimave për lajmërimin e rasteve të dhunës në familje dhe rritja e 
besimit të tyre tek institucionet përkatëse; 

1.3. Rritja e vetëdijësimit të shoqërisë për të mos pranuar dhe për të mos toleruar 
ushtrimin e dhunës në familje 
 
Rezultatet e pritshme deri në fund të vitit 2020: 
1.1.a. Profesionistët e shërbimeve bazë (të tillë si: punonjës të policisë, prokurorisë, 
mësues, edukatorë, mjekë e profesionistë të tjerë shëndetësorë, psikologë, punëtorë 
socialë,mbrojtës të viktimave, etj), të aftësuar të identifikojnë dhe trajtojnë 
profesionalisht e pa paragjykime rastet e dhunës në familje; 
1.2.a. Më shumë viktima të dhunës në familje dhe anëtarë të shoqërisë të inkurajuar të 
besojnë tek institucionet përkatëse, dhe si rezultat,  më shumë raste të dhunës në 
familje të raportuara/lajmëruara;  
1.3.a. Një përqindje më e madhe e shoqërisë e vetëdijësuar për format e ndryshme të 
sjelljes së dhunshme, si dhe beson se dhuna në familje është e paloterueshme. 
 
 
Treguesit në nivel objektivash: 
1.1.a.1. Rritja me 50% deri në vitin 2020 e numrit të profesionistëve të shërbimeve 
bazë71 të trajnuar, të cilët vlerësohen72 për trajtimin me profesionalizëm të rasteve të 
dhunës në familje.  
1.2.a.1. Rritja me të paktën 10%73 deri në vitin 2020, e numrit të lajmërimeve të rasteve 
të dhunës në familje, si rezultat i rritjes së besimit të individëve tek institucionet 
përgjegjëse që ofrojnë mbrojtje dhe trajtim të këtyre rasteve.  
1.3.a.1. Rritja me të paktën 20% deri në vitin 2020, e numrit të individëve të shoqërisë 
të vetëdijësuar për format e ndryshme të dhunës, si dhe që besojnë se dhuna në familje 
është e patolerueshme.   
 
 
 
 
 
 
 
 
 
                                                
71 Me “profesionistë të shërbimeve bazë” nënkuptohen të gjithë profesionistët që janë specifikuar si tek përshkrimi i 
rezultatit të pritshëm, ashtu edhe të detajuar më tej tek aktivitetet.  
72 “Vlerësimi i profesionalizmit të tyre” është fjala kyçe në matjen e këtij treguesi, pra objektiva do të quhet e arritur 
nëse nga totali i progfesionistëve të trajnuar dhe certifikuar gjatë këtyre pesë viteve (2016 – 2020), të paktën 50 % e 
tyre deri në vitin 2020, do të vlerësohen se veprojnë me profesionalizëm në trajtimin e rasteve të DHF, sipas 
standardeve e në përputhje me njohuritë e ofruara në trajnime. Theksojmë se matja vetëm e numrit të profesionistëve 
të trajnuar nuk shërben për vlerësimin e arritjes së objektivit 1.1. Institucionet zbatuese duhet të marrin masa për të 
krijuar mekanizmin e duhur të vlerësimit të përformancës vjetore të profesionistëve të tyre (nëse këto mekanizma 
ende nuk ekzistojnë) dhe rezultatet nga ky vlerësim do të shërbejnë për të matur arritjen e objektivit në fjalë. Nëse 
nuk do të arrijmë të japim të dhëna të sakta për % e profesionistëve të vlerësuar se trajtojnë me profesionalizëm 
rastet e DHF për vitin 2015, atëhere baseline për këtë tregues do ta konsiderojmë 0 dhe target 50% në fund të vitit 
2020. 
73  Vlerësime dhe hulumtime të ndryshme të kryera, kanë treguar se numri i lajmërimeve për rastet e dhunës në 
familje rezulton:  29.8% për shqiptarët; 39.6% për serbët dhe 36.4% për grupe të tjera etnike, për vitin 2014. Nëse 
nuk do të zhvillohet  një matje tjetër e numrit të rasteve që lajmërohen se kanë pësuar dhunë në familje, atëhere, këto 
përqindje mund të konsiderohen si baseline për të matur këtë tregues të sugjeruar në nivel objektivi (treguesi 1.2.a.1) 

të jenë të diversifikuara77 e sipas standardeve78 të kërkuara në legjislacionin vendor e 
atë ndërkombëtar. 
 
 
 

Objektivi strategjik 3: LEGJISLACIONI, HETIMI DHE PROCEDIMI 

 
Qëllimi:  
Deri në vitin 2020, të përmirësohet infrastruktura ligjore dhe të ngritet efikasiteti i trajtimit 
të rasteve të DHF, me fokus në nevojat e viktimës së dhunës në familje, si dhe të 
realizohet ndëshkimi adekuat i kryesit. 
 
Objektivat specifike: 
3.1. Përmirësimi i infrastrukturës ligjore dhe akteve tjera për trajtimin efikas të rasteve të 
dhunës në familje. 
3.2. Specializimi i hetuesve policorë, punëtorëve socialë, mbrojtësve të viktimave, 
prokurorëve dhe gjyqtarëve për procedimin me urgjencë e kujdes të shtuar të rasteve të 
dhunës në familje. 
3.3. Qartësimi i roleve, detyrave dhe përgjegjësive të secilit institucion në ofrimin e 
shërbimeve adekuate për rastet e dhunës në familje. 
 
Rezultatet e pritshme deri në fund të vitit 2020: 
3.1.a. Legjislacion i përmirësuar dhe i harmonizuar që ndjek penalisht dhe vendos 
përpara përgjegjësisë kryesit e çdo forme të dhunës në familje. 
3.2.a. Profesionistë të specializuar që reagojnë me prioritet e kujdes të shtuar ndaj 
nevojave të viktimës së dhunës në familje. 
3.3.a. Institucione të përgjegjshme me role të qartësuara që zbatojnë me përpikmëri 
legjislacionin, nën frymën e tolerancës zero kundër dhunës në familje. 
 
Treguesit në nivel objektivash: 
3.1.a.1. Numri i ligjeve dhe akteve të tjera të amandamentuara  dhe/ose të aprovuara 
deri në fund të vitit 2020 për trajtimin efikas të rasteve të dhunës në familje. 
3.1.b.1. Rritja me e numrit te rasteve te raportuara dhe te ndeshkuara penalisht ne menyre 

progresive neper vite 10%79 çdo vit, duke filluar nga viti 2018, e numrit të kryesve të 

                                                
77 Nënkupto që në këto  shërbimet quhet të  kenë qasje  e  të jenë të disponueshme për të gjithë individët që pësojnë 
dhunë në familje, duke përfshirë gratë, fëmijët, të moshuarit, PAK, LGBT, etj. Po kështu diversifikimi duhet të bëhet 
edhe në llojshmërinë e shërbimeve (këshilim, shërbim ligjor falas, strehim, etj sipas kërkesave që specifikohen edhe 
në Konventën e Stambollit) 
78 Nënkupto: ofrimin e shërbimit në të gjitha gjuhët që fliten në vend (të paktën shqip e serbisht) , respektimin e 
standardeve sipas llojit të shërbimit, etj 
79Duke qenë se propozimi i këtij ndryshimi ligjor ka qenë një nga pikat më të debatueshme gjatë hartimit të 
Strategjisë, sugjerojmë që antarët e Grupit Ndërministror, gjatë puntorisë për kostimin e Planit të Veprimit të 
Strategjisë, ta vlerësojnë edhe një herë përqindjen e propozuar tek treguesit në nivel objektivash (për të gjithë 
treguesit në këtë nivel) për qëllimin strategjik 3. Viti 2018 është propozuar si viti për matjen e këtj treguesi, duke 
pasur parasysh që vetë ndryshimi ligjor do të kërkojë kohë, e ndoshta matja e tij gjatë vitit 2017 do të ishte e 
parakohshme, (psh nëse ky ndryshim në Kodin Penal të Kosovës nuk do ishte miratuar deri në këtë vit). Plus viti 
2017 mund të shërbejë edhe si vit provë i zbatimit të këtij ndryshimi dhe të dhënat që do mblidhen në këtë vit, mund 
të përdoren si baseline për të matur treguesin e propozuar, nga viti 2018 e në vijim)    

4.2.a.1. Rritja me 2% çdo vit, duke filluar nga viti 2017, e vijave buxhetore vjetore të 
ngritura nga institucionet qeveritare për plotësimin e nevojave për shërbime 
rehabilituese dhe riintegruese83.  
4.3.a.1. Rritja me 2% çdo vit, duke filluar nga viti 2017, e numrit të viktimave që 
përfitojnë shërbime riintegruese.  
4.4.a.1. Rritja me 5% çdo vit e numrit të kryesve të dhunës që rehabilitohen përmes 
programeve të obligueshme të ofruara nga institucione të specializuara84 . 
 
 
 
 
 

KAPITULLI 3 
 

MONITORIMI DHE VLERËSIMI 
 

Zbatimi i Strategjisë Kombëtare për Mbrojtje nga Dhuna në Familje dhe Planit të saj të 
Veprimit 2016 – 2020 do të bëjë të mundur promovimin dhe institucionalizimin e 
proceseve të zhvillimit dhe integrimit, në të cilat vajzat dhe gratë, djemtë dhe burrat janë 
partnerë të barabartë në krijimin e një shoqërie ku barazia gjinore dhe toleranca zero 
ndaj dhunës në familje perceptohen si normale.  
 
Në këtë kuadër, monitorimi dhe vlerësimi nuk do të përqendrohen vetëm në zbatimin e 
aktiviteteve të përcaktuara në planin e veprimit, por do të mundësojnë në të njëjtën 
kohë një vlerësim të kontributit që strategjia do sjellë në drejtim të përmbushjes së 
misionit dhe vizionit që e udhëheqin atë. Prandaj ka shumë rëndësi që treguesit e 
monitorimit të jenë sasiorë, cilësorë dhe tregues të matjes së performancës. Këta 
tregues do të përdoren për të matur ndryshimet afatgjata, për të vlerësuar progresin dhe 
efektivitetin e përgjithshëm të veprimeve të ndërmarra për reduktimin e dhunës në 
familje. 
 

Për të siguruar që strategjia të përkthehet në veprimtari konkrete duhet të ekzistojnë 
linja të qarta përgjegjësie dhe struktura të përshtatshme për të arritur rezultate të 
përbashkëta dhe të synuara, në trajtimin e çështjes së dhunës në familje. 
 
Duke qenë se në nivel qendror Koordinatori Nacional kundër Dhunës në Familje është 
edhe autoriteti kryesor përgjegjës për monitorimin dhe vlerësimin e zbatimit të kësaj 
Strategjie, nevojitet përcaktimi i linjave të qarta të raportimit dhe llogaridhënies së 
akterëve përgjegjës pranë Zyrës së Koordinatorit Nacional. Informacioni në lidhje me 

                                                                                                                                                       
82 Pra ideja është që nuk do të përllogaritet vetëm numri i shërbimeve të reja rehabilituese dhe riintegruese për 
vitkimat, që do të ngriten cdo vit duke filluar nga viti 2017, por do të matet me metoda specifike (të përcaktuara gjatë 
ngritjes së sistemit të monitorimit dhe vlerësimit) performanca e shërbimeve të ofruara dhe do të quhet objektiva e 
zbatuar nëse efikasiteti i këtyre shërbimeve do të rritet me 2% cdo vit. 
83 Bazuar në vlerësimin e nevjave dhe buxhetimin gjinor vjetor të kryer nga institucionet përkatëse dhe të përfshirë në 
treguesit e buxhetit të performancës së tyre, apo në justifikimin e shpenzimeve.  
84 Gjatë kostimit të planit të veprimit të Strategjisë, Grupi Ndër-ministror duhet të bierë dakort për masën 5% të 
propozuar tek ky tregues. 

KAPITULLI 4 
 

KOSTOJA DHE BUXHETI 
  

Zbatimi i Strategjisë Kombëtare për Mbrojtje nga Dhuna në Familje nuk mund të jetë i 
suksesshëm nëse nuk planifikohet në kohë dhe me përgjegjësi  buxheti i nevojshëm për 
realizimin e të gjitha veprimeve të planifikuara në matricën e Planit të Veprimit. Për këtë 
arsye, kostimi i Planit të Veprimit ishte pjesë përbërëse e procesit të hartimit të kësaj 
strategjie. Kostoja e përgjithshme për zbatimin e plotë të aktiviteteve të Planit të 
Veprimit është afërsisht 10.3 milion Euro. 
 
Metodologjia e përdorur për llogaritjen e kostove është kostimi i bazuar në aktivitete. Kjo 
metodologji identifikon aktivitetet në çdo institucion zbatues dhe cakton koston e çdo 
aktiviteti duke alokuar burime për të gjitha produktet dhe shërbimet në bazë të konsumit 
aktual86. Buxheti u hartua mbështetur në koston e secilit aktivitet të pasqyruar në planin 
e veprimit, kohështrirjen dhe frekuencën e zbatimit të tij, si dhe numrin e përfituesve për 
aktivitete të caktuara. 
 
Sikurse paraqitet në shtojcat e buxhetit dhe në matricën e Planit të Veprimit, llogaritja e 
kostos është bërë në nivel aktiviteti/veprimtarie të planifikuar. Gjithashtu, aty ku është e 
mundur është bërë dhe një planifikim i saktë i burimeve të financimit. Të gjitha këto 
detaje na japin një tablo të qartë jo vetëm të masës së financimit të siguruar/që duhet të 
sigurohet nga buxheti i shtetit, por edhe kontributin e ofruar nga donatorët, si dhe të 
masës së burimeve financiare që nevojitet të sigurohen çdo vit. 
 
Për llogaritjen e kostove për aktivitetet kryesore është vepruar si më poshtë: 
 

 Shpenzimeve për burime njërëzore - llogaritja është bërë duke u mbështetur në 
kohën e parashikuar për realizimin e veprimtarisë dhe në një pagë mesatare 
ditore për një kategorie të caktuar punonjësish. 
 

 Shpenzimet për trajnime – janë llogaritur duke mbajtur në konsideratë formatin e 
trajnimit, numrin e pjesëmarrësve dhe kohëzgjatjen e trajnimit. Si kosto për njësi 
për secilin nga zërat e shpenzimeve janë përdorur kostot e tregut për trajnime të 
ngjashme në të shkuarën. 

 

 Shpenzimeve për shërbime - për këto aktivitete janë mbajtur parasysh kostot e 
shërbimeve të institucioneve respektive, bazuar në standardet e miratura. 

 

 Shpenzimeve për aktiviteteve që lidhen me hartimimin dhe rishikimin e 
legjislacionit, monitorimin dhe funksionimin e strukturave të përhershme, etj. Për 
këto aktivitete gjatë llogaritjeve janë mbajtur parasysh shpenzimet e 

                                                
86 Në shtojcën 2- Kostimi - janë llogaritjet e kostove për secilin aktivitet. 

vazhdueshme që do të ndodhin, për shembull për pagat, kontributet e sigurimeve 
shoqërore dhe mjete konsumi. 

 

 Llogaritja e shpenzimeve për “aktiviteteve specifike” ose i iniciativave specifike të 
ngjashme si studime, fushata ndërgjegjësuese është realizuar duke u bazuar 
kryesisht në natyrën e aktiviteteve dhe kostot që ofron tregu për shërbime të tilla. 
 

 Për atë pjesë të aktiviteteve ku informacioni nuk ishte i plotë (si në rastin e 
fushatave të ndërgjegjësimit, strehëzave të reja) është ndjekur metoda e 
vlerësimit për analogji, ose me fjalë të tjera janë marrë në konsideratë 
shpenzimet e bëra për aktivitete të ngjashme. 
 

 
 

Për të realizuar buxhetimin u konsultuan gjithashtu Korniza Afatmesme e Shpenzimeve 
2017-2019, buxheti për vitin 2016, buxhete për aktivitete të ngjashme të zbatuara nga 
institucione, donatorë apo organizata jo-qeveritare në të shkuarën. Gjatë llogaritjeve 
është mbajtur parasysh norma e inflacionit 1%. 

 
Në klasifikimin e financimeve nga qeveria janë përfshirë dhe fondet që Komunat duhet 
të alokojnë për zbatimin e Planit të Veprimit. 
 
Buxheti i kërkuar për zbatimin e strategjisë ka një shtrirje pak a shumë uniforme për 
periudhën 2017-2020 (fig.1), ndërsa në vitin 2016 kërkesa për shpenzime bazohet në 
fonde që janë alokuar nga buxheti i vitit 2016. 
 
 
 
Figura 1. Buxheti në % për periudhën 2016-2020 
 

14.7%

20.1%

20.9%

22.0%

22.2%

Viti 2016 Viti 2017 Viti 2018 Viti 2019 Viti 2020

 
 

Nga llogaritjet rezulton që qeveria me burimet financiare në dispozicion mund të 
mbulojë 70.93% të shpenzimeve të përgjithshme për zbatimin e Planit të Veprimit.  

Buxhetin më të madh e kërkon shtylla III “Legjislacioni, hetimi dhe procedimi” me 32.5% 
(fig. 2).Ndërsa Objektivi 1.2: “Inkurajimi i viktimave për lajmërimin e rasteve të dhunës 
në familje dhe rritja e besimit të tyre tek institucionet përkatëse” është objektivi që 
kërkon buxhetin më të madh 21.0%.  
 
 
 
Figura 2: Buxheti në % sipas shtyllave 

 

 
 
Financimet më të mëdha kërkohen për Shtyllën IV “Rehabilitimi dhe Ri-integrimi”: 
Objektivi 4.1. “Ngritja e shërbimeve për rehabilitimin e viktimave të dhunës në familje 
dhe rritja e efikasitetit të tyre, në nivel qendror e komunal” dhe Objektivi 4.3. “Përdorimi i 
politikave të integruara për përmirësimin e shërbimeve rehabilituese dhe  riintegruese 
për viktimat e dhunës në familje” kërkojnë respektivisht 31.51% dhe 22.05% të 
financime. Për objektivin 4.1 financimi kërkohet në masën 100% nga donatorët, ndërsa 
për objektivin 4.3 kërkohet financim nga qeveria në masën 21.7% dhe donatorët 78.3%. 
 
Mungesa e financimeve nga buxheti dhe pamundësia për të siguruar financimet e 
kërkuara nga donatorët nuk rrezikon zbatimin e planit të veprimit, pasi pjesa më e 
madhe e nevojave është kryesisht në 4 aktivitete të Planit të Veprimit.. 
 
 

Tabela 1 paraqet buxhetin e përgjithshëm dhe nevojat për financim për periudhën 2016-
2020. Ajo paraqet gjithashtu buxhetin e përgjithshëm për secilin qëllim strategjik, 
objektiv, peshën që ka buxheti i secilit objektiv në kuadër të qëllimit strategjik dhe ndaj 
buxhetit të përgjithshëm. 

Tabela 1: Buxheti sipas qëllimeve strategjike dhe objektivave 

Qëllimet Strategjike/objektivat Totali në Euro

Në  % brenda 

qëllimit 

strategjik

Në % ndaj 

totalit

Nevoja për 

Fonde (në Euro)

Nevoja për 

Fonde në % 

brenda QS

Nevoja për 

fonde në % ndaj 

totalit

Objektivi 1.1: Ngritja e kapaciteteve profesionale të 

profesionistëve që ofrojnë shërbimet bazë (si: 

punonjës të policisë, prokurorë, mësues, edukatorë, 

mjekë dhe profesionistë të tjerë shëndetësorë, 

psikologë, punonjës socialë, mbrojtës të viktimave, 

etj) për parandalimin e dhunës në familje
264,700.07 9.9% 2.6% 264,700.07 46.2% 8.84%

Objektivi specifik 1.2. Inkurajimi i viktimave për 

lajmërimin e rasteve të dhunës në familje dhe rritja e 

besimit të tyre tek institucionet përkatëse
2,165,018.90 81.4% 21.0% 148,738.90 25.9% 4.97%

Objektivi specifik 1.3. Rritja e vetëdijësimit të 

shoqërisë për të mos pranuar dhe për të mos 

toleruar ushtrimin e dhunës në familje 231,502.42 8.7% 2.2% 159,780.90 27.9% 5.34%

Totali-Qëllimi Strategjik  1 2,661,221.39 100.0% 25.8% 573,219.87 100.0% 19.15%

SHYLLA 2: MBROJTJA DHE KOORDINIMI

Objektivi specifik 2.1 Avansimi i politikave 

gjithëpërfshirëse në kuadër të mbrojtjes së viktimave 

të dhunës në familje.
6,414.36 0.5% 0.1% 0.00 0.00% 0.00%

Objektivi 2.2: Rritja e funksionalizimit të 

mekanizmave koordinues ekzistues në nivel lokal si 

dhe krijimi i tyre në komunat ku mungojnë 366,603.00 28.9% 3.6% 86,780.00 59.67% 2.90%

Objektivi 2.3: Përmirësimi i koordinimit dhe 

bashkëpunimit ndërinstitucional ndërmjet nivelit 

qendror, lokal dhe organizatave të shoqërisë civile, 

për mbrojtjen e viktimave, përmes qartësimit të 

roleve, detyrave dhe përgjegjësive të secilit 

institucion në ofrimin e shërbimeve adekuate. 895,974.49 70.6% 8.7% 58,650.00 40.33%

Totali-Qëllimi Strategjik  2 1,268,991.85 100.00% 12.3% 145,430.00 100.00% 0.03

Objektivi 3.1. Përmirësimi i infrastrukturës ligjore dhe 

akteve tjera për trajtimin efikas të rasteve të dhunës 

në familje. 72,318.43 2.2% 0.7% 6,750.00 3.5% 0.23%

Objektivi 3.2: Fuqizimi i mekanizmave të referimit, si 

dhe i shërbimeve mbështetëse të specializuara  për 

mbrojtjen dhe trajtimin e rasteve të DHBGJ&DHF 1,334,356.25 39.9% 13.0% 176,077.16 91.5% 5.88%

Objektivi 3.3.Qartësimi i roleve, detyrave dhe 

përgjegjësive të secilit institucion në ofrimin e 

shërbimeve adekuate 1,940,437.77 58.0% 18.8% 9,666.40 5.0% 0.32%

Totali-Qëllimi Strategjik  3 3,347,112.45 100.0% 32.5% 192,493.56 100.0% 6.43%

SHYLLA 4: REHABILITIMI DHE RIINTEGRIMI

Objektivi 4.1. Ngritja e shërbimeve për rehabilitimin e 

viktimave të dhunës në familje dhe rritja e efikasitetit 

të tyre, në nivel qendror e komunal 1,126,207.44 37.3% 10.9% 943,278.53 45.3% 31.51%

Objektivi 4.2. Ndarja e fondeve për shërbimet 

riintegruese afatgjata për viktimat e dhunës në 

familje, në nivelin qeveritar 255,749.53 8.5% 2.5% 250,000.00 12.0% 8.35%

Objektivi 4.3. Përdorimi i politikave të integruara për 

përmirësimin e shërbimeve rehabilituese dhe  

riintegruese për  viktimat e dhunës në familje 1,214,333.74 40.2% 11.8% 660,049.07 31.7% 22.05%

Objektivi 4.4. Ndërgjegjësimi i  shoqërisë për 

pranimin e barazisë gjinore si kusht i domosdoshëm 

për zhvillimin e vendit    426,618.25 14.1% 4.1% 229,514.91 11.0% 7.67%

Totali-Qëllimi Strategjik 4 3,022,908.96 100.0% 29.3% 2,082,842.51 100.0% 69.57%

Totali Plani Veprimit (Euro) 10,300,234.65 100.0% 2,993,985.94 29.1%

Qëllimi strategjik 4: Deri në vitin 2020, të mundësohet qasja në shërbime të reja dhe ekzistuese, efikase dhe të qëndrueshme, për rehabilitimin dhe riintegrimin afatgjatë të viktimave dhe rehabilitimin e kryesve të dhunës në familje, në tërë teritorin e Kosovës.

Qëllimi strategjik 2: Deri në vitin 2020, të sigurojmë mekanizma gjithëpërfshirës dhe efikasë për reagim të shpejtë ndaj rasteve të dhunës në familje, si 

dhe bashkëpunim ndër-institucional të përgjegjshëm mes akterëve në nivel qendror e lokal, për mbrojtjen dhe menaxhimin e këtyre rasteve.

Qëllimi strategjik 3: Deri në vitin 2020, të përmirësohet infrastruktura ligjore dhe të ngritet efikasiteti i trajtimit të rasteve të DHF, me fokus në nevojat e 

viktimës së dhunës në familje si dhe realizohet ndëshkimi adekuat i kryesit

SHTYLLA 1: PARANDALIMI DHE VETËDIJËSIMI

SHYLLA 3: LEGJISLACIONI, HETIMI DHE PROCEDIMI

Qëllimi strategjik 1: Deri në vitin 2020, të zvogëlohen qëndrimet paragjykuese dhe sjelljet që mbështesin dhunën në familje, nëpërmjet informimit, 

edukimit, arsimimit e vetëdijësimit të vazhdueshëm të profesionistëve, komuniteteve e mbarë shoqërisë. 

